
 

 

 

 

 

 

 

ᑮᓇᐅᔭᑦ ᐊᑐᖅᑐᒃᓴᑦ 2019−ᒥᑦ 

ᑮᓇᐅᔭᑦ ᐊᑐᖅᑐᒃᓴᑦ ᓴᖅᑭᑕᐅᑎᓪᓗᒋᑦ 

ᒪᓕᒐᓕᐅᕐᕕᖕᒧᐊᖅᑕᐅᑎᓪᓗᒋᑦ   

ᒪᓕᒐᓕᐅᖅᑎ ᔪᐊᔾ ᕼᐃᒃᔅᒧᑦ  

ᒥᓂᔅᑕ ᑮᓇᐅᔭᓕᕆᓂᕐᒧᑦ 

ᕖᕝᕗᐊᕆ 20, 2019-ᒥᑦ 

 ᓂᑯᕕᑉᐳᖓ ᓴᖅᑭᑎᑦᑐᒪᓪᓗᒋᑦ ᒐᕙᒪᒃᑯᑦ ᑮᓇᐅᔭᑦ ᐊᑐᖅᑐᒃᓴᖏᓐᓂ ᐊᕐᕌᒍᔪᒥᑦ, ᑮᓇᐅᔭᓕᕆᓂᕐᒧᑦ 

ᐊᕐᕌᒍᐊᓂ 2019−ᒥᑦ 2020-ᒧᑦ. ᓂᕆᐅᒃᐳᖓ ᐅᖃᖃᑎᒌᒍᑎᒋᓂᐊᕐᓂᑦᑎᓐᓂᒃ ᓇᓗᓇᐃᔭᖅᓯᒪᔪᑦ 

ᐃᓕᖕᓂᒃ. ᖁᔭᓕᖄᕈᒻᒪᓗᖓ ᐃᓕᔅᓯᓐᓄᓕᒫᖅ ᓯᕗᓕᕐᒥᑦ ᐃᑲᔪᕐᓂᕐᓯᓐᓄᑦ ᑲᑐᑎᓯᒪᒐᔅᓯᐅᒃ ᐊᑕᑦᑎᒃᑯᑦ.  

ᐱᕙᒌᔭᖅᓯᒪᔭᖓᑦ  

ᑐᕌᖅᑕᕗᒻᒧᑦ ᑖᓐᓇ ᑮᓇᐅᔭᕐᓄᑦ ᐊᑐᖅᑐᒃᓴᓄᑦ ᐱᓕᕆᐊᕆᓯᒪᕙᕗᑦ, ᒪᓕᒐᓕᐅᕐᕕᖕᒥᑦ ᓂᕈᐊᖅᓯᒪᕙᕗᑦ 

ᓯᕗᓪᓕᐅᔾᔨᓂᐊᖅᖢᑎᒃᑯᓪᓗ. ᐊᑕᑦᑎᒃᑯᑦ, ᐅᖃᖅᓯᒪᒐᑦᑕ ᐃᓄᖕᓄᑦ ᓄᓇᓕᖕᓂᓪᓗ ᓇᖕᒥᓂᖅ 

ᑲᒪᒋᓇᓱᐊᕐᓂᐊᖅᑕᕗᑦ ᖃᓄᐃᖏᑦᑎᐊᖁᓪᓗᒋᓪᓗ. ᐱᕙᓪᓕᐊᔪᒃᓴᑦ ᐱᕈᖅᑎᑉᐸᓪᓕᐊᓂᐊᖅᑕᕗᑦ, ᐃᓄᖕᓄᓪᓗ 

ᐃᑲᔫᑎᒋᓂᐊᖅᑕᕗᑦ ᐃᖅᑲᓇᐃᔭᖅᑖᖅᑐᑦᑎᐊᖁᓗᒋᑦ ᐊᒻᒪ ᐊᑭᓕᖅᓱᖅᑕᐅᑦᑎᐊᕐᓗᑎᑦ. ᓄᓇᕗᑦ 

ᓴᙱᓂᖅᑖᖅᑎᓐᓂᐊᖅᑕᕗᑦ, ᐊᔾᔨᐅᖏᓐᓂᕗᓪᓗ ᓇᓪᓕᐅᓐᓂᖅᓯᐅᕐᓗᑎᒃᑯᑦ. ᐱᓇᓱᐊᖅᑕᕙᓪᓗ 

ᐱᓕᕆᐊᖃᑎᒌᓂᐊᖅᑕᕗᑦ ᑲᑐᔾᔨᖃᑎᕗᑦ.  

ᑐᕌᖅᑕᕗᑦ ᐅᖃᐅᓯᑐᐃᓐᓇᐅᖏᓚᑦ. ᓄᓇᕗᑦ ᐋᖅᑭᒃᓯᒪᓂᖓ ᐃᓐᓇᑦᑎᓐᓄᑦ ᑲᔪᖏᖅᓯᐅᑎᐅᕗᖅ. 

ᑎᓴᒪᒋᓕᐊᖅᑕᙵᓐᓂ ᒪᓕᒐᓕᐅᕐᕕᖕᒥᑦ ᓯᕗᓂᐊᓂ ᓂᕆᐅᖕᓂᖃᖅᓯᒪᕗᒍᑦ ᐃᑲᔪᕐᓂᐊᕐᓂᖓᓂ. 

ᐃᓱᒪᓕᐅᑦᑎᐊᖅᓯᒪᕗᑦ ᑲᔪᓯᑎᑕᐅᓂᑦᑎᓐᓂ 20−ᒋᓕᖅᑕᑦᑎᓐᓂ ᐊᕐᕌᒍᒋᓂᐊᖅᐸᑦ ᓇᖕᒥᓂᖅ ᒐᕙᒪᑦᑎᓐᓄᑦ 

ᐊᒻᒪᓗ ᑲᔪᓰᓐᓇᕐᓂᐊᖅᖢᓂ.  

ᐅᖃᖅᑎ, ᑕᐃᒪᙵᓂ ᓄᓇᕘᖃᓕᓚᐅᕋᑦᑕ ᑕᑯᒋᐊᖅᑕ ᑭᓱᒥ ᑲᔪᓯᑎᑦᑎᓯᒪᓂᑦᑎᓐᓄᑦ. ᐊᕐᕌᒍᓂ 

ᐊᕙᑎᐅᓚᐅᖅᑐᓂ, 27,000−ᓂ ᐃᓄᖃᓚᐅᖅᓯᒪᕗᒍᑦ. ᐅᓪᓗᒥᑦ ᓄᓇᕗᒻᒥᑦ, 38,000-ᓂᑦ ᐃᓄᖃᓕᖅᐳᒍᑦ. 

40% ᐅᖓᑖᓂ ᐃᓄᒃᓯᒪᓕᖅᐳᒍᑦ. ᐱᕙᓪᓕᐊᔭᕗᑦ ᒪᕐᕈᐃᖅᓱᖅᓯᒪᓕᖅᐳᖅ. ᑕᐃᒪᙵᓂ 1999−ᒥᓂ 

ᓄᓇᕗᒻᒥᑦ ᑲᑎᓕᒫᖅᖢᒋᑦ ᐱᕈᖅᐸᓪᓕᐊᓯᒪᕗᖅ 5% ᐳᓴᓐᑎᑦ ᐊᕐᕌᒍᑕᒪᑦ ᐱᒋᐊᕐᓗᓂ 1999-ᒥ.  

 ᐊᒥᓲᓂᖏᑦ ᐃᓄᐃᑦ ᓄᓇᕗᑦ ᒐᕙᒪᖓᓂ ᐃᓄᐃᑦ ᐃᖅᑲᓇᐃᔭᓕᖅᑐᑦ ᒪᕐᕈᐃᖅᓱᖅᓯᒪᓕᖅᐳᖅ, 943−ᓂᑦ 

2001-ᒥᑦ 1770-ᖑᓚᐅᖅᐳᑦ 2018-ᒥᑦ.  

 ᐊᒥᓲᓂᖏᑦ ᐃᓕᓐᓂᐊᖅᑎᑦ ᐱᔭᕇᒃᓯᓯᒪᔪᑦ ᐃᓕᓐᓂᐊᕐᕕᐊᓗᒻᒥᑦ ᐊᒥᓱᕈᒃᑲᓐᓂᖅᓯᒪᒻᒪᑕ 

ᐃᒪᓐᓇᑎᒋᐅᓚᐅᖅᑎᓗᒋᑦ 98 ᑕᐅᕙᓂ 1999−ᒥ 292-ᖑᖅᖢᑎᒃ 2017−ᒥ. ᐃᓕᓐᓂᐊᕐᕕᖕᒥᑦ 

ᐃᓱᓕᑦᑎᓚᐅᖅᑐᑦ 21.1%-ᓚᐅᖅᐳᖅ 1999−ᒥᑦ. 2017−ᒥᑦ 48% ᐳᓴᓐᑎᐅᓚᐅᕋᓗᐊᕐᒪᑕ.  

 ᑕᐃᒪᙵᓂ 2001−ᒥᓂ, 1,980-ᓂᑦ ᑭᒃᑯᑐᐃᓐᓇᕐᓄᑦ ᐃᒡᓗᑖᖅᑎᑦᑎᓚᐅᖅᐳᒍᑦ.  

 ᓄᓇᕗᑦ ᒐᕙᒪᖓᑦ $2.4−ᐱᓕᐊᓐᓂᓪᓗᐊᖅ ᐊᑭᑐᔫᑎᓄᑦ ᐱᓕᕆᐊᒃᓴᖏᓐᓄᑦ ᑮᓇᐅᔭᕐᓂᑦ 

ᐊᑐᓚᐅᖅᐳᒍᑦ, ᐱᖃᓯᐅᑎᓪᓗᑎᑦ: 12 ᐃᓕᓐᓂᐊᕐᕕᖕᓄᑦ ᓄᓇᑦᑎᓐᓂ; 6 ᓄᓇᓖᑦ ᓯᓚᑦᑐᖅᓴᕐᕕᒃᑖᖅᖢᑎᑦ; 

10 ᐋᓐᓂᐊᕕᑦ, ᐊᒻᒪᓗ ᕿᑭᖅᑕᓂ ᐋᓐᓂᐊᕕᐊᖓᓂ.  

 ᐃᓕᓐᓂᐊᖅᑎᓂ $100 ᒥᓕᐊᓐᓂᒃ ᐅᖓᑖᓂ ᑐᓂᓯᓯᒪᓕᖅᐳᒍᑦ ᓯᓚᑦᑐᖅᓴᕐᕕᖕᒥᑦ ᐃᓕᓐᓂᐊᖅᑎᓂ 

ᐊᒻᒪ ᐱᔪᓐᓇᕐᓂᖅᑖᕈᑎᒃᓴᖏᓐᓂᒡᓗ.  

 ᒪᑐᐃᖅᓯᓚᐅᕋᑦᑕ ᐊᓐᓂᐊᕕᓐᓂᒃ ᐃᒡᓗᖁᑎᓂᒃ, ᐊᒻᒪᓗ ᐋᖅᑭᒃᓯᓪᓗᑕ ᓄᓇᓕᖕᓂᑦ ᐃᖅᑲᖅᑐᐃᔨᕋᓛᓂ 

ᑲᑎᒪᔨᓂᓄᓇᓕᓕᒫᓂᒃ.  

 ᓄᓇᕗᒻᒥᑦ ᐅᖃᐅᓯᖃᖅᐳᒍᑦ ᐱᕈᖅᐸᓪᓕᐊᓂᖓᓂ. ᓇᒥᓕᒫᖅ ᑕᑯᓗᒍ, ᐱᓕᕆᐊᖃᒃᑲᓐᓂᖅᐳᒍᑦ. 

ᐊᑕᑦᑎᒃᑯᓪᓗ ᑕᐃᒪᐃᑎᓪᓗᑕ, ᐊᒃᓱᕈᐃᓐᓇᖅᐳᒍᑦ. ᐃᒡᓗᑭᒃᓴᕐᓂᖅ ᑲᒪᒋᔭᐅᔭᕆᐊᖃᖅᐳᖅ ᓄᓇᕗᒻᒥᐅᓄᑦ, 

ᐊᑭᑐᓗᐊᕐᓂᐊᓗᐊᓂ ᐊᒻᒪᓗ ᐊᑭᓕᖅᓱᖅᑕᐅᓂᖅ ᓄᑖᖑᓗᓂ ᐱᔪᓐᓇᕐᓂᖅᑖᕆᐊᖃᖅᑎᑦᑎᓯᒪᕗᖅ 

ᐅᓪᓗᒥᒨᖓᔪᓂᒡᓗ ᐊᑐᖅᑕᐅᓯᐅᓂᒃ. ᐊᑕᐅᑦᑎᑯᓪᓗ, ᐃᓐᓇᑦᑎᓐᓂ ᐃᑲᔪᖅᑕᐅᒋᐊᓐᓇᕈᒪᕗᒍᓪᓗ 

ᐱᒻᒪᕆᐅᔭᑦᑎᓐᓂᒃ.  

ᓄᓇᕗᒻᒥᐅᑦ ᐊᒃᓱᕉᑎᒋᔭᖏᓐᓂ ᒐᕙᒪᕗᑦ ᐱᓕᕆᐊᒃᓴᕆᕚ.  ᐃᑲᔪᕈᒪᕗᒍᑦ ᐊᖓᔪᖅᑳᖑᔪᓂ 

ᐊᒃᓱᕈᖅᑎᓪᓗᒋᑦ ᑲᔪᑎᑦᑎᐊᖏᓐᓇᕋᓱᐊᖅᑐᓂ. ᓱᕈᓯᑦ ᐊᒃᓱᕈᖅᖢᑎᑦ ᑲᔪᓯᓇᕋᓱᐊᖅᑐᑦ ᓯᕗᓂᒃᓴᖏᓂᒡᓗ 

ᐱᕙᒌᔭᕋᓱᒃᑐᓄᑦ ᐃᑲᔪᕈᒪᕗᒍᑦ. ᐃᓄᖕᓂᑦ ᐃᑲᔪᕈᒪᕗᒍᑦ ᐅᐃᕆᓯᒪᔭᖏᓐᓂ ᐊᑐᓂᕐᓗᖃᑦᑕᖅᑕᖏᓐᓂᒡᓗ 

ᕿᓚᕈᔾᔮᕈᓐᓇᖁᓗᒋᑦ.  

ᐃᒥᓄᑦ ᓯᕗᓂᒃᓴᖃᑦᑎᐊᕈᒪᑎᓪᓗᒋᑦ ᓄᓇᕗᒻᒥᐅᒃ ᐅᒃᐱᕆᕙᕗᑦ, ᕿᑐᕐᖓᖏᓪᓗ, ᒐᕙᒪᒥᓄᓪᓗ 

ᓂᕆᐅᖕᓂᖃᖅᑎᓪᓗᒋᑦ ᐃᑲᔪᖅᑕᐅᔪᒪᕗᑦ. ᐊᔪᖏᑎᓪᓗᑕᓗ. 2019-2020−ᒥᑦ ᑮᓇᐅᔭᕐᓂᑦ ᐊᑐᖅᑐᒃᓴᕗᑦ 

ᓇᓗᓇᐃᖅᓯᒪᕗᖅ ᒐᕙᒪᕗᑦ ᐱᓇᓱᐊᖅᑕᑦᑎᓐᓂ ᑕᐅᑐᑦᑎᓐᓂᒡᓗ ᓄᓇᕗᒻᒥᑦ, ᐊᒻᒪᓗ ᐊᕐᕌᒍᓂ ᐊᕙᑎᓂᒃ.   

ᐱᕙᓪᓕᐊᔾᔪᑕᐅᔪᖅ  

ᑐᖅᑯᕐᓚᕗᑦ ᐅᓪᓗᒥᐅᔪᖅ ᐱᕙᓪᓕᐊᒍᑎᒋᓇᓱᒃᑕᑦᑎᓐᓂᒃ.  

ᑲᓇᑕᒥᑦ ᑲᑎᒪᔾᔪᑎᒋᓚᐅᖅᑕᖏᓐᓂ ᒪᓕᒡᓗᒍ, ᐊᕐᕌᒍᒐᓴᖕᓄᑦ ᐱᕙᓪᓕᐊᔾᔪᑎᖃᑦᑎᐊᕐᓂᐊᖅᐳᒍᑦ. 

ᖃᐅᔨᓴᖅᑎᒥᖕᓂᑦ ᐱᕙᓪᓕᐊᔾᔪᑎᒋᓇᓱᒃᑕᕗᑦ ᐱᕈᖅᐸᓪᓕᐊᓂᕋᖅᑕᐅᕗᖅ 4.6%−ᒥᑦ ᐊᕐᕌᒍᒧᑦ.  

2025−ᖑᓕᖅᐸᑦ ᐱᖓᓲᔪᖅᑐᑐᐃᓇᐅᓕᕐᒪᑕ ᐊᕐᕌᒍᓂ ᐊᑐᕐᓂᐊᖅᑐᓂ, ᐊᕐᕌᒍᑐᐊᓂ ᐊᕐᕕᓂᓕᖕᓂᑦ, 

ᓄᓇᕗᒻᒥᑦ ᐊᒥᓱᕈᒃᑲᓐᓂᕈᓐᓇᕐᒪᑕ ᐅᖓᑖᓄᑦ 25% ᐳᓴᓐᑏᑦ.  

ᐱᖓᓱᐃᓕᖓᕗᖅ ᐱᕈᑦᑎᐊᖅᐸᓪᓕᐊᔾᔪᑎᒋᔭᕗᑦ. ᓯᕗᓪᓕᖅᐹᖅ, ᐃᓄᒃᐸᓪᓕᐊᔭᕗᑦ. ᓄᓇᕗᒻᒥᐅᓂ 

ᐱᓕᕆᖃᑎᖃᕐᓂᖅᓴᐅᓕᕐᓗᑎᑦ ᑐᑭᖃᖅᐳᖅ ᐱᕙᓪᓕᐊᔾᔪᑎᒃᓴᒃᑲᓐᓂᕐᓂᑦ, ᐃᑲᔪᕐᓗᒋᑦ ᑲᔪᓯᑎᑦᑎᐊᖅᑕᑦᑎᓐᓂ. 

ᐊᐃᑉᐸᖓ, ᑭᒃᑯᑐᐃᓐᓇᕐᓄᑦ ᒪᑭᒪᔾᔪᑎᑖᖅᑐᒃᑲᓐᓂᕐᓗᑎᑦ, ᓱᕐᓗ ᑐᓚᒃᑕᕐᕖᑦ ᒥᕝᕖᓪᓗ, ᐃᓄᒃᑎᓐᓄᑦ 

ᐊᑐᐃᓐᓇᐅᓕᕐᓗᑎᒡᓗ ᑲᔪᓯᑦᑎᐊᕐᓗᕈᓐᓇᖁᓗᒋᑦ. ᐱᖓᔪᙵᑦ ᑮᓇᐅᔭᒃᓴᖅᑖᖅᑎᑦᑎᓗᑎᑦ 

ᐊᑐᕈᓐᓇᖅᑕᑦᑎᓐᓄᑦ, ᓲᕐᓗ ᐅᔭᕋᖕᓂᐊᕐᓂᖅ ᓴᕕᕋᔭᒃᓴᓄᑦ ᒎᓗᒥᒡᓗ. ᑖᒃᑯᐊᓕᒫᖅ ᐊᔾᔨᒌᖏᑦᑐᑦ ᐅᕙᑦᑎᓐᓄᑦ 

ᑲᔪᓯᔪᓐᓇᖁᓗᒋᑦ.  

ᐱᓗᐊᖅᑐᒥᑦ, ᐅᔭᕋᖕᓂᐊᕐᓂᖅ ᐊᖏᒡᓕᕙᓪᓕᐊᑎᓪᓗᒍ. ᐊᕐᕌᒍᓚᐅᖅᑐᒥᑦ ᐅᔭᕋᖕᓂᐊᕐᓂᖅ 20%−ᒥᑦ 

ᐊᖏᒡᓕᒋᐊᖅᓯᒪᕗᖅ. ᐊᕐᕌᒍᔪᖅ ᑲᑎᒪᔨᑦ ᓂᕆᐅᒃᐳᑦ 20%−ᒥᑦ ᐱᕈᖅᐸᓪᓕᐊᓂᐊᕋᓱᒋᔭᕗᑦ, ᐊᕐᕌᒍᑕᒫᖅ 

8%−ᖑᕐᓂᐊᖅᑎᓪᓗᒍ.    

ᑖᓐᓇ ᑐᓴᕈᒥᓇᑦᑎᐊᖅᑐᖅ. ᐱᕙᓪᓕᐊᖏᓐᓇᖅᐸᓪᓕᐊᕗᖅ, ᐱᔭᕆᐊᖃᓪᓚᒃᑕᕗᓪᓗ.  

ᐊᕐᕌᒍᓂ ᐊᕙᑎᐅᓚᐅᖅᑐᖅ, ᓇᖕᒥᓂᕆᔭᐅᔪᓂ ᐱᕙᓪᓕᐊᓂᖓ ᓴᙱᓂᖅᑖᖅᓯᒪᕗᖅ. ᒐᕙᒪᕗᑦ, 

ᐃᓕᓐᓂᐊᕐᕕᕗᑦ, ᐋᓐᓂᐊᕕᕗᑦ ᓄᓇᕗᒻᒥᐅᑦ ᐊᕝᕙᖓᓂ ᐃᖅᑲᓇᐃᔭᖅᑖᖅᑐᖅᓯᒪᕙᕗᑦ. ᑭᓯᐊᓂᑦᑕᐅᖅ 

ᓇᖕᒥᓂᖃᖅᑎᓄᑦ ᑕᑎᖃᕈᓐᓇᖏᑉᐳᒍᑦ ᐃᖅᑲᓇᐃᔭᖅᑖᖅᑐᕐᓗᑎᒃ ᐱᕙᓪᓕᐊᔭᕗᓪᓗ ᐱᕈᖅᑎᓐᓇᓱᐊᕐᓗᒍ. 

ᐱᕙᓪᓕᐊᒍᑎᐅᔪᓐᓇᕐᓂᖅᐹᖑᕗᖅ ᓇᖕᒥᓂᖃᖅᑎᓄᑦ, ᓲᕐᓗ ᐅᔭᕋᖕᓂᐊᕐᓂᖅ. ᐅᔭᕋᖕᓂᐊᕐᓂᖅ 

ᐊᐅᓪᓚᖅᑎᑦᑎᖃᑦᑕᕐᓂᖅᐹᖑᕗᖅ ᒎᓗ, ᓴᕕᕋᔭᒃᓴᖅ ᐊᓯᖏᓪᓗ ᐃᖅᑲᓇᐃᔭᖅᑖᖅᑐᒃᑲᓐᓂᕈᓐᓇᖅᑐᓂ.  

ᐅᓪᓗᒥᑦ, ᐅᔭᕋᖕᓂᐊᕐᓂᖅ ᐱᔪᓐᓇᕐᓂᖓ ᐊᑕᐅᓯᕐᒧᑦ ᑕᓪᓕᒪᒋᓕᖅᑕᖓᓃᑉᐳᖅ. ᐱᐅᔫᕗᖅ, 

ᑐᙵᓱᒃᑎᑦᑎᒋᕗᓪᓗ ᐱᕈᖅᑲᓐᓂᕐᓂᐊᕐᓂᖓ. ᑭᓯᐊᓂᑦᑕᐅᖅ ᓇᓂᓯᔭᕆᐊᖃᖅᐳᒍᑦ ᐱᕈᖅᐸᓪᓕᐊᖁᓗᒍ, 

ᐃᓱᒪᓕᐅᕆᔭᕆᐊᖃᕐᓂᕐᓗ ᓄᓇᕗᒻᒥᐅᓄᑦ. ᐊᑐᖃᑦᑕᖅᑕᕗᑦ ᐊᖏᔫᑎᓪᓗᒍ ᐃᓄᐃᑦ ᓄᓇᖓᓃᑦᑐᑦ ᓄᓇᕗᑦ 

ᐃᓄᖏᓐᓅᕆᐊᓖᑦ. ᒐᕙᒪᑐᖃᒃᑯᑦ ᓄᓇᖁᑎᖏᑦ ᐱᕙᓪᓕᐊᔭᐅᕗᑦ, ᑐᕌᖓᑎᓐᓇᓱᖕᓂᐊᖅᑕᕗᑦ 

ᐃᑲᔪᕐᓗᑎᒃᑯᑦ ᐃᓄᖁᑎᕗᑦ.  

ᐱᕙᓪᓕᐊᒃᑲᓐᓂᕐᔪᐊᕆᐊᖃᕐᓂᐊᖅᑐᒍᑦ. ᓇᖕᒥᓂᖁᑎᐅᔪᑦ ᐅᓪᓗᒥᑦ ᖃᔅᓯᓐᓇᐅᒐᓗᐊᖅᐳᑦ ᑭᓯᐊᓂ 

ᑲᔪᓯᑦᑎᐊᑦᑎᐊᖅᓂᐊᖅᑐᑦ, ᓲᕐᓗ ᐃᖃᓗᓕᕆᓂᖅ, ᓴᓇᙳᐊᕐᓂᖅ ᐊᒻᒪ ᐳᓚᕋᖅᑐᓕᕆᓂᖅ. ᐅᓪᓗᒥᐅᔪᖅ 

ᓄᓇᕗᒻᒥᐅᑦ ᐱᓕᕆᐊᖃᕋᓱᐊᕐᓂᐊᖅᐳᑦ, ᑭᓯᐊᓂ ᓇᖕᒥᓂᖃᖅᑎᑦ ᐅᓄᖅᑑᒍᑎᒃ ᑕᕝᕙᓂ 

ᐱᓕᕆᐊᖃᕋᔭᖅᐳᑦ. ᐅᓄᖅᑑᔪᓐᓇᖅᐳᑦ ᐱᕙᓪᓕᐊᒍᑎᑦ ᓇᖕᒥᓂᖃᖅᑎᓄᑦ ᐊᒻᒪ ᓄᓇᓕᖕᓂᑦ 

ᐃᖅᑲᓇᐃᔭᖅᑖᖅᑐᕐᓗᑎᒃ ᓄᓇᕗᒻᒥᑦ. ᒐᕙᒪᕗᑦ ᐊᑐᐃᓐᓇᐅᕗᖅ ᐃᓕᓐᓂᐊᖅᑎᑦᑎᓂᒃᑯᑦ ᐱᕙᓪᓕᐊᓂᒃᑯᓪᓗ, 

ᐃᑲᔪᖅᑕᐅᓗᑎᒃ ᓇᖕᒥᓂᕋᓛᖃᖅᑐᑦ ᐊᒻᒪ ᓴᓇᔭᐅᕙᓪᓕᐊᔪᑦ.   

ᒫᓐᓇᐅᑲᓚᐅᖅᑐᖅ, ᓄᓇᕗᒻᒥᑦ ᓇᖕᒥᓂᖃᖅᑎᓪᓚᕆᖕᓂᑦ ᐱᓇᓱᐊᖏᓐᓇᕐᓂᐊᖅᐳᑦ, ᒐᕙᒪᒃᑯᓪᓗ 

ᐃᖅᑲᓇᐃᔭᖅᑎᖏᓂᒡᓗ ᑕᑎᑖᖅᑐᒃᑲᓐᓂᕋᓱᐊᕐᓂᐊᖅᐳᑦ. ᑕᐃᑰᓇ ᑭᓯᐊᓂ ᑮᓇᐅᔭᒃᓴᖅᑖᖅᑎᑦᑎᓂᒃᑯᑦ 

ᐃᓕᓐᓂᐊᕐᓂᖅ ᐱᔭᕆᐅᖅᓴᓂᒃᑯᓪᓗ, ᐱᕙᓪᓕᐊᔾᔪᑎᑖᒃᑲᓐᓂᕋᓱᐊᕐᓂᒃᑯᓪᓗ, ᐅᓄᖅᑐᓂᒡᓗ 

ᐱᕙᓪᓕᐊᒍᑎᖃᕋᑦᑕ, ᐱᓇᓱᐊᖅᑕᕗᑦ ᑕᐅᑐᕗᓪᓗ ᑐᕌᖅᑕᑦᑎᓐᓂ ᑲᔪᓯᔪᓐᓇᖁᓗᒍ.  

ᑮᓇᐅᔭᑦ ᐊᑐᖅᑐᒃᓴᑦ ᐊᒥᐊᒃᑯᖏᑦ  

ᑕᑯᓇᒡᓗᒍ ᑕᕝᕙᓂ ᐱᕙᓪᓕᐊᔾᔪᑎᖏᓐᓂᒃ, ᐱᓇᓱᐊᖅᑕᕗᑦ ᖃᓄᖅᑑᕈᓐᓇᖅᓯᔭᕗᖅᑲᐃ? ᑕᒪᒃᑭᓕᒫᖅ 

ᑮᓇᐅᔭᑦ ᐊᑐᖅᑐᒃᓴᑦ ᐊᒥᐊᒃᑯᖏᑦ ᑕᑯᓇᖄᕐᓗᑎᒃᑯᑦ, ᑕᑯᔪᓐᓇᖅᓯᒐᔭᖅᐳᒍᓪᓗ 

ᑮᓇᐅᔭᓕᕆᔾᔪᑎᒋᔪᓐᓇᖅᑕᕗᑦ.  

ᐊᕐᕌᒍᒋᓕᖅᑕᑦᑎᓐᓂ ᐃᓱᓕᑎᓪᓗᒍ ᒫᔾᔨ 31−ᒥᑦ, ᐱᓕᕆᐊᒃᓴᖃᓕᖅᐳᒍᑦ ᑮᓇᐅᔭᑦ ᖄᖏᐅᑎᓂᖏᑦ 

$35 ᒥᓕᐊᓐᓂᒃ. ᓯᕗᓪᓕᒃᒥᖅ ᓇᓚᐅᑦᑖᕈᑎᒋᓚᐅᖅᑕᑦᑎᓐᓂ ᓇᓕᒧᑲᓴᑦᑎᐊᖅᐳᖅ ᑐᕌᒐᕆᓚᐅᖅᑕᑦᑎᓐᓂᒃ. 

ᐊᕐᕌᒍᑕᒫᖅ ᐱᓇᓱᐊᖃᑦᑕᖅᐳᒍᑦ $30 ᒥᓕᐊᓐᓂᒃ ᐊᑭᓕᒐᒃᓴᓂ, ᖃᓄᑐᐃᓐᓇᖅ ᐱᔨᑦᑎᓂᒃ 

ᓂᕆᐅᒋᖏᑕᑦᑎᓐᓂ ᑮᓇᐅᔭᕐᓂᑦ ᐊᑐᖅᑐᒃᓴᓂ ᐊᕐᕌᒍᒋᓚᐅᖅᑕᖓᓂ. ᑖᒃᑯᐊ ᐱᓇᓱᐊᖅᑕᐅᕗᑦ ᑮᓇᐅᔭᑦ 

ᐊᑭᖏᑦ ᐊᑐᕋᓱᐊᖃᑦᑕᖅᐸᕗᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, ᐃᓄᓕᕆᓂᕐᒧᑦ ᐊᒻᒪ ᒪᓕᒐᓕᕆᓂᕐᒧᑦ.    

ᓯᕗᓂᑦᑎᓐᓂ ᑕᑯᓗᒍ ᑭᖑᓪᓕᕐᒥᑦ ᑮᓇᐅᔭᓕᕆᓂᕐᒧᑦ ᐊᕐᕌᒍᒋᓛᖅᑕᖓᓂ, ᒐᕙᒪᒃᑯᑦ ᐱᓕᕆᐊᒃᓴᒥᓂ 

ᑮᓇᐅᔾᔭᖕᓂᕋᓱᒋᕗᑦ $2.21 ᐱᓕᐊᓐᓂᒃ, ᑲᑕᒡᓗᓂ 1.7%−ᒥᑦ ᐅᓪᓗᒥᐅᔪᖅ ᐊᕐᕌᒎᓚᐅᖅᑐᒥᑦ. 

ᓄᓇᕗᒻᒥᐅᑕᕐᓂᖔᕋᔭᖅᐳᖅ $194 ᒥᓕᐊᓐᓂᓪᓗᐊᖅ ᑖᒃᓰᔭᕐᓂᒃᑯᑦ, ᐊᕐᕌᒍᑕᒫᖅ ᐋᖅᑭᒃᓯᒪᓕᖅᐳᖅ. 

ᐊᒥᐊᒃᑯᖓᑦ ᒐᕙᒪᑐᑲᒃᑯᓐᓂᖔᕋᔭᖅᖢᓂ ᐊᒻᒪ ᐱᖓᔪᓂᙵᓐᓂᒃ ᑭᒡᒐᖅᑐᐃᔪᓂ.  

ᐊᓯᐊᒍᓪᓕ ᑲᑎᓯᒪᓂᖏᑦ ᑮᓇᐅᔭᓄᑦ ᑎᑎᕋᖅᓯᒪᕝᕕᖏᑕ, ᓂᕆᐅᒃᐳᒍᑦ $2.22 ᐱᓕᐊᓐᓂᒃ ᐊᑐᕐᓗᑕ. 

ᐊᕐᕌᒍᔪᖅ 4%−ᒥᑦ ᒥᑭᓐᓂᖅᓴᐅᕗᖅ.   

ᐃᓚᖔᓯᒪᓕᖅᑎᓗᒋᑦ ᐱᔭᕇᕈᑎᖓ ᐃᒫᓐᓇᐅᒻᒪᑦ ᓂᕆᐅᒋᓪᓗᑎᒍ ᑮᓇᐅᔭᐃᕈᑎᓗᐊᕐᓂᐊᖅᑑᔭᕐᓗᑕ 

ᐊᕐᕌᒍᓂᐊᖅᑐᖅ ᐃᒪᓐᓇᑎᒋᓂᒃ $12 ᒥᓕᐊᖑᓛᖅᐳᖅ. ᐊᑭᓕᒃᓴᐅᑐᐃᓐᓇᕆᐊᓖᑦ ᐅᕙᑦᑎᓐᓄᑦ $30 

ᒥᓕᐊᙳᒐᔪᒃᐳᖅ. ᐱᓇᓱᐊᖅᑕᑦᑎᓐᓂ $30 ᒥᓕᐊᓐ ᐱᖏᒃᑯᑎᒍᑦ, ᒥᑭᑦᑐᒥ ᑮᓇᐅᔭᕐᓂᑦ ᐊᒥᐊᒃᑯᒐᔭᖅᐳᒍᑦ.  

ᑮᓇᐅᔭᑦ ᖄᖏᐅᑎᓂᐊᕈᑎᒃ $12 ᒥᓕᐊᓂᒃ ᐃᓱᒪᒋᓚᐅᑲᒡᓚᕗᑦ. ᒪᕐᕉᖕᓂᑦ ᐅᖃᐅᓯᖃᕈᒪᕗᖓ.  

ᓯᕗᓪᓕᖅ, ᐊᕐᕌᒍᓛᖅᑐᖅ ᑮᓇᐅᔭᑦ ᖄᖏᐅᑎᓯᒪᔪᑦ ᑭᒡᒐᖅᑐᐃᒐᔭᖅᐳᖅ ᐊᕝᕙᖓ ᐳᓴᓐᑎᖏᑕ ᑲᑎᓗᒋᑦ 

ᐊᑭᓕᖅᓱᐊᔪᑕᐅᔪᑦ. ᐊᓯᐊᒍᑦ ᑕᑯᒋᐊᕐᓗᒍ, $100 ᐊᑭᓕᖅᓱᐃᔪᑎᒋᓚᐅᖅᑕᕗᑦ, ᐊᒥᒐᖅᓯᓗᐊᕋᑦᑕ 

ᐃᒪᓐᓇᑎᒋᐸᓗᒃ 50 ᓯᖃᓖᑦ ᑮᓇᐅᔭᓂᒃ. ᐊᖏᓗᐊᖏᑦᑐᖅ, ᑭᓯᐊᓂ ᐅᓄᖅᓯᒋᐊᒃᑲᓐᓂᕈᓐᓇᖏᓚᖅ.  

ᐊᐃᑉᐸᖓ, ᑖᒃᑯᐊ ᑮᓇᐅᔭᑦ ᖄᖏᐅᑎᓯᒪᔪᑦ ᐊᑑᑎᕐᔪᐊᖅᐳᑦ ᒐᕙᒪᑦᑎᓐᓄᑦ ᐱᓇᓱᐊᕈᓐᓇᖅᑕᖏᓐᓂ 

ᓄᓇᕗᒻᒥᐅᓄᑦ. ᐅᖃᐅᓯᕆᐊᖃᔭᕐᓂᑦ, ᒐᕙᒪᒃᑯᑦ ᐃᖅᑲᓇᐃᔭᖅᑎᑖᖅᑐᖅᐸᓪᓕᐊᖏᓐᓇᖅᐳᑦ ᐊᕐᕌᒍᑕᒫᖅ. 

ᐅᓄᖅᓯᒋᐊᕐᓂᖏᑦ ᐱᕙᓪᓕᐊᑐᐃᓐᓇᖅᐳᖅ, ᑮᓇᐅᔭᒃᓴᖏᓐᓂᖅᓴᐅᓕᖅᐳᑦ, ᐱᔭᕆᐊᖃᖅᑕᕗᓪᓗ 

ᐊᑭᓕᖅᑕᐅᒋᐊᖃᖅᖢᑎᑦ ᐱᔨᑦᑎᖅᑕᑦᑎᓐᓂ. ᐊᕐᕌᒍᑕᒫᖅ, ᐊᒥᒐᖅᑕᑦᑎᓐᓂ ᐱᓂᖅᓴᐅᖃᑦᑕᖅᐳᒍᑦ.   

ᒐᕙᒪᑐᖃᒃᑯᓐᓂ $1.9 ᐱᓕᐊᓐᓂᓪᓗᐊᖅ ᐊᕐᕌᒍᒧᑦ ᐱᖃᑦᑕᖅᐳᒍᑦ. ᐃᓄᖁᑎᑦᑎᓐᓄᑦ $194 ᒥᓕᐊᓐᓂᒃ 

ᐱᖃᑕᑦᑕᖅᐳᒍᑦ. ᐊᒨᖅᑲᐃᕕᐅᓂᖏᓐᓄᑦ ᓄᓇᐃᑦ ᐊᑭᓕᐅᓯᐊᖏᓐᓂ ᐱᖃᑕᑦᑕᖏᒃᑭᕗᒍᓪᓗ.  

ᐃᓄᐃᑦ ᐃᓚᖏᑦ ᐅᖃᑐᐃᓐᓇᕆᐊᓖᑦ ᐊᑭᓕᒃᓴᖃᑕᐅᑎᒧᑦ ᐊᐅᒃᑕᔫᕐᒥᑦ ᐱᑐᐃᓐᓇᖃᑦᑕᓪᓗᐊᕐᒪᑕ 

ᐊᑲᐅᓂᖅᓴᒧᓪᓗ ᐃᓅᒐᔭᖅᐳᒍᑦ. ᑭᓯᐊᓂ ᑕᐃᒪᓐᓇᐃᖏᒻᒪᑦ. ᒐᕙᒪᒃᑯᑦ ᐅᐸᓗᙵᐃᔭᖃᑦᑕᖅᑕᖓᑦ 

ᐊᑭᓕᒃᓴᖃᓲᔭᖅᑐᒨᖃᑦᑕᖅᐳᑦ, ᓲᕐᓗ ᒥᕝᕕᖕᓂᑦ, ᑐᓚᒃᑕᕐᕕᖕᒥᑦ ᐊᒻᒪ ᐅᐊᔭᖁᑎᒋᖃᑦᑕᖅᑕᑦᑎᓐᓂᒃ. 

ᐊᑭᓕᒃᓴᑦᑎᓐᓂ ᐊᑐᖃᑦᑕᖏᑉᐳᒍᑦ ᐊᐅᓚᔾᔪᓯᕆᔭᑦᑎᓐᓂ ᒪᑭᒪᔾᔪᑎᑦᑎᓐᓂᒡᓗ.    

ᓱᖃᐃᒻᒪᑦ ᐃᒃᐱᒍᓱᑦᑎᐊᕐᓂᕐᒧᑦ ᐱᓕᕆᒋᐊᕐᓂᕐᒥ, ᐊᑭᓕᒃᓴᑖᖅᑐᐃᓐᓇᕆᐊᖃᕋᑦᑕ $650 ᒥᓕᐊᓐᓂᒃ. 

ᐊᕐᕌᒍᔪᖅ ᒐᕙᒪᒃᑯᑦ ᐊᑭᓕᒃᓴᖏᑦ $435 ᒥᓕᐊᖑᕗᖅ, ᐃᖃᓗᖕᓂᑦ ᒥᕝᕕᐊ ᑭᖑᓪᓕᕐᒥᑦ 

ᑮᓇᐅᔭᖅᑖᖅᑎᑕᐅᓚᐅᖅᐳᑦ. ᐊᕐᕌᒍᔪᖅ ᓂᕆᐅᒃᐳᒍᑦ ᐊᑭᓕᒃᓴᖅᑖᖅᐸᓪᓕᐊᓂᐊᕐᓂᖓ.  

ᖃᐅᑕᒫᖅ ᐱᔭᕆᐊᖃᖅᑕᕗᑦ ᐊᑭᓕᒃᓴᖃᑕᐅᑎᒥᑦ ᐊᑭᓕᔮᖏᑕᕗᑦ, ᐊᑭᓕᒃᓴᕗᓪᓗ ᐊᐅᓚᑦᑎᐊᕐᓗᒍ, 

ᒐᕙᒪᒃᑯᑦ ᐊᑭᓕᒃᓴᖓᑦ ᐊᑭᓕᕇᑦᑎᐊᕐᓂᐊᖅᐹ. ᐱᖓᓱᑑᔪᑦ ᓄᓇᓖᑦ ᐊᕕᒃᑐᖅᓯᒪᔪᓂᒃ 

ᐊᓕᐊᓇᐃᒍᓱᖃᑦᑕᖅᐳᑦ ᐊᑭᓕᒃᓴᖃᓗᐊᖅᐸᖏᓐᓇᑦᑕ.   

ᐊᑭᓕᒃᓴᕗᑦ ᐊᐅᓚᑕᐅᑦᑎᐊᖅᐳᖅ ᑮᓇᐅᔭᒃᓴᖅᑕᑦᑎᓐᓂᓗ ᓇᓕᒧᐸᓘᔭᖅᖢᓂ, ᑕᒪᒃᑭᓕᒫᖅᖢᒍ 

ᐊᐅᓚᑕᐅᑦᑎᐊᖅᐳᖅ. ᓄᓇᕗᑦ 20-ᒋᓕᖅᑕᖓᓂ ᓇᓪᓕᐅᓐᓂᖅᓲᓯᕗᖅ ᐱᕙᒌᔭᖅᑕᕗᓪᓗ 

ᑲᔪᓯᑦᑎᐊᕐᓂᐊᕋᓱᒋᔭᐅᕗᑦ ᓯᕗᓪᓕᐅᔾᔭᐅᓗᑎᒡᓗ. ᑭᓯᐊᓂ ᑐᓴᖅᓯᒪᕙᔅᓯᖓ ᐊᐅᓚᑦᑎᐊᕆᐊᖃᕐᓂᐊᖅᑕᕗᑦ. 

ᑕᐃᒪᐃᖃᑦᑕᕋᑦᑕ, ᑐᙵᕕᒌᓐᓇᕆᐊᖃᖅᑕᕗᑦ ᐃᓱᒪᒌᓐᓇᕐᓗᑎᒃᑯᑦ ᐅᑯᐊ: ᑮᓇᐅᔭᓕᐊᕗᑦ ᐋᖅᑭᒃᑕᐅᓯᒪᒻᒪᑕ 

ᐊᒥᓱᕈᒃᐸᓪᓕᐊᖁᓗᒋᑦ ᓴᒃᑲᐃᓐᓂᖅᓴᐅᓗᑎᒃ ᐊᑭᖏᓐᓂᒃ ᒐᕙᒪᒃᑯᑦ ᐱᔨᑦᓯᕈᑎᒋᕙᒃᑕᖏᓐᓂ. ᑖᓐᓇ 

ᐊᓱᕉᑎᒋᔭᕆᐊᖃᓪᓚᕆᒃᑕᕗᑦ ᐊᑭᖏᑦ ᐊᐅᓚᓐᓇᓱᐊᓚᐅᑲᒡᓗᒍ, ᐊᑕᐅᑦᑎᑯᓪᓗ ᓄᑖᓂ ᑮᓇᐅᔭᒃᓴᕋᓱᐊᕐᓗᑕ 

ᐱᕙᓪᓕᐊᕋᓱᐊᕐᓗᑕ.  

ᓯᕗᓪᓕᐅᔾᔭᕗᑦ ᑕᑯᓚᐅᕐᓚᕗᑦ ᖃᓄᕐᓗ ᑲᔪᓯᑦᑎᐊᕈᓐᓇᕐᒪᖔᑦᑕ.  

ᐃᓅᓯᕗᑦ  

ᐃᓅᓯᕗᒻᒥᑦ ᐅᖃᐅᓯᖃᖅᑳᕈᒪᕗᖓ, ᐃᓅᓯᕆᔭᑦᑎᓐᓂ, ᖃᓄᕐᓗ ᒐᕙᒪᒃᑯᑦ ᐃᑲᔪᕐᓂᐊᕐᒪᖔᑕ 

ᓄᓇᕗᒻᒥᐅᑦ ᖃᓄᐃᖏᑦᑎᐊᖁᓗᒋᑦ ᐊᒻᒪ ᓇᖕᒥᓂᖅ ᒪᑭᒪᔪᓐᓇᖅᓯᓗᑎᑦ. ᒐᕙᒪᒃᑯᑦ 

ᑮᓇᐅᔭᖅᑖᖅᑎᑦᑎᓂᐊᖅᑐᑦ ᐊᑲᐅᓂᖅᓴᐅᔾᔫᒥᓕᖁᓗᒍ ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᓕᓐᓂᐊᖅᑎᑦ 

ᑲᔪᓯᖃᑦᑕᒃᑲᓐᓂᖁᓗᒋᑦ, ᐱᓕᕆᐊᖃᕐᓗᑎᑦ ᐅᐃᕆᓯᒪᔫᒥᖃᑦᑕᕈᓐᓃᕐᓗᑎᑦ ᐊᒻᒪ ᐃᓚᒌᓄᑦ 

ᓂᙵᖃᑦᑕᐅᑎᖃᑦᑕᖅᑐᓂ ᐃᓱᓕᖁᓗᒍ ᐱᓕᕆᐊᖃᖅᐸᓪᓕᐊᓗᑎᑦ.  

ᐋᓐᓂᐊᖃᕐᓇᖏᑦᑐᓕᕆᓂᖅ ᑮᓇᐅᔭᓕᐅᕋᓱᐊᕈᑎᒋᓂᖅᐹᕆᖃᑦᑕᖅᑕᕗᑦ. ᑖᓐᓇ ᑮᓇᐅᔭᕐᓄᑦ 

ᐊᑐᖅᑐᒃᓴᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑐᓂᔭᐅᓕᒑᕗᑦ $431 ᒥᓕᐊᓂᒃ − ᑮᓇᐅᔭᖅᑕᑲᒃᑲᓐᓂᖅᐸᑦ 

ᐊᓯᖏᓐᓄᑦ ᐃᖅᑲᓇᐃᔭᕐᕕᖕᓄᐊᖅᑕᐅᒐᔭᖅᑐᑦ.    

ᐊᒃᓱᕈᑎᒋᖃᑦᑕᖅᑐᕗᑦ ᓄᓇᕗᒻᒥᐅᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᖃᑦᑕᕐᓗᑎᑦ, ᑕᕝᕙᓃᑎᓪᓗᒍ 

ᓄᓇᕗᒻᒥᑦ. ᐅᖃᖅᐳᖓ “ᐊᒃᓱᕈᖕᓇᖅᑑᓂᖓᓂ” ᓱᖃᐃᒻᒪᑦ ᐊᑭᑦᑐᖅᐸᓪᓕᐊᑐᐃᓐᓇᕐᒪᑕ. ᑕᒪᕐᒥᑦ ᒥᓂᔅᑕᖓᑦ 

ᑮᓇᐅᔭᓕᕆᓂᕐᒧᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᓪᓗ, ᓄᓇᕗᒻᒥᐅᑦ ᓇᓕᒧᒌᒃᑎᒋᐊᖃᖅᐸᒃᑲ 

ᑮᓇᐅᔭᓕᕆᔨᑦᑎᓐᓄᑦ ᐊᑐᖅᑐᒃᓴᓂ ᒪᓕᒐᖅᑎᒍᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᑎᐊᖅᑕᐅᔭᕆᐊᖃᕐᒪᑕ.  

ᐃᓱᒫᓗᑎᒋᔭᐅᓂᖅᐹᖑᖃᑦᑕᖅᐳᖅ ᐋᓐᓂᐊᕕᓕᐊᖅᑐᓂ ᐊᐅᓪᓚᕆᐊᖃᓲᓂᒃ ᓄᓇᕗᑦ ᓯᓚᑖᓂ. 

ᐊᕐᕌᒍᓛᖅᑐᖅ ᐋᓐᓂᐊᕕᓕᐊᖅᑐᑦ ᐊᐅᓪᓚᖃᑦᑕᓛᖅᑐᑦ $90 ᒥᓕᐊᓐ ᐅᖓᑖᓂᑉᐳᖅ, ᐊᑕᐅᓯᕐᒧᑦ 

ᑕᓪᓕᒪᒋᓕᖅᑕᖓᓃ ᐅᖓᑖᓂᑉᐳᑦ ᑕᒪᕐᒥᑦ ᐋᓐᓂᐊᖃᕐᓇᖏᑦᑐᓕᕆᔭᐅᖃᑦᑕᖅᑐᑦ. ᐅᓄᖅᑐᑦ ᓄᓇᕗᒻᒥᐅᑦ 

ᑲᒪᒋᔭᐅᔪᒪᖃᑦᑕᖅᐳᑦ ᐋᓐᓂᐊᖅᑕᒥᖕᓄᑦ ᓄᓇᕗᒻᒥᑦ ᒐᕙᒪᒃᑯᓪᓗ ᐊᖏᖅᓯᒪᓪᓗᑎᑦ. ᑕᐃᒪᓐᓇ ᒪᕐᕉᖕᓂᑦ 

ᐱᓕᕆᐊᖃᖅᐳᒍᑦ ᐊᑲᐅᓯᑎᑦᑎᔫᒥᖁᓗᒋᑦ.   

ᓯᕗᓪᓕᖅ − ᐊᑐᕈᒫᕐᓂᖅᑐᓕᐅᕐᓂᐊᕋᒃᑕ ᐃᓚᒃᑲᓐᓂᖏᓐᓂᒃ $14 ᒥᓕᐊᓐᓂᒃ ᐋᓐᓂᐊᕕᓕᐊᕐᓗᑎᒃ 

ᐊᐅᓚᖃᑦᑕᖅᑐᓄᑦ, ᐃᓚᖃᒃᑲᓂᕐᓗᑎᒃ $2.7 ᒥᓕᐊᓐᓂᒃ ᐊᖏᒡᓕᒋᐊᖅᑕᐅᖁᓗᒍ ᐱᓕᕆᔪᑎ 

ᐱᕕᖃᒃᑎᑕᐅᖁᓗᒋᑦ ᐊᓈᓇᒋᔭᐅᔪᑦ ᐊᒻᒪᓗ ᐸᖅᑭᒃᓯᔨᖏᑦ ᓇᒃᓴᕈᓐᓇᖁᓪᓗᒋᑦ ᓄᑖᕋᓛᒥᓐᓂᒃ 

ᐋᓐᓂᐊᕕᓕᐊᖅᑎᓗᒋᑦ, ᐊᒻᒪᓗ ᒪᓕᒃᑕᐅᖃᒃᑕᕐᓗᑎᒃ ᐱᖃᑎᒋᔭᐅᖁᓗᒋᑦ ᓇᔾᔨᔪᑦ ᐊᕐᓈᐃᑦ 

ᐃᕐᓂᔭᖅᑐᖅᑎᓗᒋᑦ.   

ᐱᖃᑖ ᐱᔨᑦᑎᕈᑎᐅᑉ ᐱᐅᓯᑎᑕᐅᒋᐊᖅᑐᖅ ᐱᔭᐅᑎᑦᑎᓂᐊᕐᒪᑦ ᓄᓇᕗᒻᒥᐅᓄᑦ ᐃᓅᓕᓴᖅᑕᐅᓗᑎᒃ 

ᑕᒫᓂ ᓄᓇᕗᒻᒥ. ᒐᕙᒪᒃᑯᑦ ᑐᓂᓯᓂᐊᕐᒪᑕ ᕿᑭᖅᑕᓂ ᐊᓐᓂᐊᕕᒻᒧᑦ ᐃᓚᓕᐅᑎᒃᑲᓐᓂᕐᓂᐊᕐᓗᑎᒃ 

$600,000 ᑕᕝᕙᓂ ᐊᕐᕌᒍᒥ. ᑖᒃᑯᐊ ᐃᓚᓕᐅᑎᒃᑲᓐᓂᖅᑐᑦ ᐃᑲᔪᕈᑎᑦ ᐱᐅᓯᑎᔅᓯᒃᑲᓐᓂᕐᓂᐊᕐᒪᑕ 

ᐱᔨᑦᓯᕈᑎᒥᒃ ᓄᓇᕗᒻᒥᐅᓄᑦ ᑕᒫᓂ ᐊᖏᕋᒥᓐᓃᓪᓗᑎᒃ, ᐊᒻᒪᓗ ᐱᕕᖃᒃᑎᑕᐅᓗᓂ ᐋᓐᓂᐊᕕᒃ ᑕᒪᕐᒥᓕᒫᖅ 

ᓱᕈᓯᓄᑦ ᐋᓐᓂᐊᓕᓐᓄᑦ ᐋᓐᓂᐊᕕᓕᐅᕈᒪᓪᓗᑎᒃ. 

ᑲᓇᑕᒥᑦ ᓄᓇᕗᑦ ᐊᒃᓱᕈᒃᐸᒃᐳᑦ ᐅᓄᕐᓂᐹᒥᑦ ᐳᕙᒡᓗᖃᑦᑕᕐᓂᖏᓐᓄᑦ. ᓄᓇᕗᒻᒥᑦ 

ᐱᓕᕆᐊᕆᓇᓱᔅᓲᔭᖅᐸᕗᑦ ᖃᐅᔨᓴᖅᑕᕗᑦ ᐊᒻᒪ ᖃᐅᔨᓴᖅᑕᐅᑎᖢᑎᒃᑯᑦ ᐳᕙᒡᓗᖕᓂᖅ. ᓄᓇᓕᖕᓂᑦ 

ᑮᓇᐅᔭᓕᐅᕋᓱᐊᖅᐳᒍᓪᓗ $683,000.00−ᓂᑦ ᐊᕐᕌᒍᑦ ᑮᓇᐅᔭᓂᕐᒧᑦ ᐊᑐᖅᑐᒃᓴᓂ ᐃᓂᑖᖅᑐᒃᑲᓐᓂᖁᓗᒋᑦ 

ᐃᖅᑲᓇᐃᔮᑦ ᓄᓇᓕᖕᓂᑦ. ᒐᕙᒪᑐᖃᒃᑯᓐᓂ ᐊᒻᒪ ᐃᓄᐃᑦ ᑕᐱᕇᑦ ᑲᓇᑕᒥᑦ ᐱᓕᕆᐊᖃᑎᖃᓕᒑᕗᒍᑦ 

ᐱᕙᒌᔭᖅᑕᕗᑦ ᐊᑐᖅᑕᐅᔾᔫᒥᓕᖁᓗᒋᑦ. ᓯᕗᓂᒃᓴᒥᑦ ᐊᑯᓂᐅᓕᒑᔪᒧᑦ ᐳᕙᒡᓗᖃᑦᑕᕈᓐᓃᖁᓗᒋᑦ 

ᑮᓇᐅᓕᐅᕋᓱᐊᖅᐳᒍᑦ ᓇᒥᓕᒫᖅ ᒐᕙᒪᒃᑯᓐᓂᖔᖅᑐᓂ.  

ᖃᐅᔨᒪᕗᒍᑦ ᐃᓐᓇᑦ ᐃᓚᖏᓐᓃᑦᑐᒪᖃᑦᑕᕐᒪᑕ ᓄᓇᓕᖕᓂᒡᓗ. ᑕᐃᒪᓐᓇ ᒐᕙᒪᕗᑦ ᐃᓱᒪᒃᓴᖅᓯᐅᕈᑎᒥᓂ 

ᐋᖅᑭᒃᓯᓯᒪᕗᑦ ᐃᓐᓇᖁᑎᕗᑦ ᓄᓇᕗᒻᒥᑦ ᐸᖅᑭᔭᐅᔪᓐᓇᖅᓯᖁᓗᒋᑦ, ᐃᓐᓇᖁᑎᕗᑦ ᐸᖅᑭᔭᐅᔅᓲᔭᕆᐊᓖᑦ 

ᐊᖏᕋᖏᓐᓂ ᖃᓂᓐᓂᖅᓴᐅᔪᓐᓇᖅᓯᖃᑦᑕᕋᔭᕐᒪᑕ.  ᐅᓪᓗᒥᐅᔪᖅ ᕿᒥᕐᕈᓯᒪᔭᕗᑦ ᐊᑯᓂᐅᓕᒑᔪᒧᑦ 

ᓯᕗᓂᒃᓴᒧᑦ ᐱᔭᕇᖅᐸᓪᓕᐊᓕᖅᑕᕗᑦ ᐱᕙᒌᔭᖅᑕᕗᑦ ᐊᒻᒪ ᖃᐅᔨᓴᖅᐳᒍᑦ ᑲᑐᔾᔨᖃᑎᒌᓂᐊᖅᑕᑦᑎᓐᓂ 

ᐋᖅᑭᒃᓱᐃᓗᑕ ᐃᓐᓇᒃᑯᕕᒃᑖᖅᑐᒃᑲᓐᓂᕐᓂᐊᕐᒪᑕ ᓄᓇᓖᑦ. ᑕᕝᕙᓂ ᑲᑎᒪᓂᑦᑎᓐᓂ 

ᐱᕙᒌᔭᕆᐊᖃᕐᓂᐊᖅᑐᒍᑦ ᑮᓇᐅᔭᖅᑖᒃᑐᒃᑲᓐᓂᕋᓱᐊᕐᓗᑕ, ᑐᒃᓯᕋᖅᑕᐅᓂᐊᖅᑐᓂ.   

ᐅᓄᖅᑐᑦ ᓄᓇᓖᑦ, ᓄᓇᕗᒻᒥᑦ ᐃᓚᔭᕇᑦ ᐃᓄᐃᓪᓗ ᐊᒃᓱᕈᖃᑦᑕᖅᑐᑦ ᓱᕈᖕᓇᖅᑐᓂ ᐊᑐᖃᑦᑕᖅᑐᓄᑦ 

ᐊᒻᒪ ᐃᓅᓯᕐᒥᓂ ᖁᐊᓵᕐᓇᖅᑐᒃᑰᖃᑦᑕᖅᑐᓂ. ᓯᕗᓪᓕᐅᔾᔭᕗᑦ ᐃᑲᔪᕋᓱᐊᕐᓗᒋᑦ ᓄᓇᕗᒻᒥᐅᑦ 

ᐃᑲᔪᖅᑕᐅᔪᓐᓇᖁᓗᒋᑦ ᒪᒥᓴᕐᓂᕐᒧᑦ. ᑮᓇᐅᔭᓕᐅᕋᓱᐊᒃᑲᓐᓂᕐᓂᐊᖅᐳᒍᑦ $4.6 ᒥᓕᐊᓐᑲᓐᓂᕐᓂᑦ 

ᐊᕐᕌᒍᓛᖅᑐᖅ ᑲᒪᒋᔪᓐᓇᖁᓗᒋᑦ ᐅᐃᕆᓯᒪᔪᑦ ᐊᒻᒪ ᖁᐊᖅᓵᕐᓇᖅᑐᑰᓯᐅᓂᒃ. ᑖᓐᓇ ᐱᖃᓯᐅᑎᕗᖅ 

ᐋᖅᑭᒃᓱᐃᓇᓱᐊᕐᓗᑕ ᒪᒥᓴᕐᕕᖕᒥᑦ. ᒐᕙᒪᒃᑯᑦ ᐱᓕᕆᖃᑎᖃᖅᐳᑦ ᒐᕙᒪᑐᖃᒃᑯᓐᓂ ᓄᓇᕗᑦ 

ᑐᙵᕕᒃᑯᓐᓂᒡᓗ ᐋᖅᑭᒃᓯᓇᓱᐊᖅᖢᑎᒃ ᐅᐃᕆᓯᒪᓂᕐᒧᑦ ᐊᒻᒪ ᖁᐊᖅᓵᓇᖅᑐᒃᑰᖃᑦᑕᖅᑐᓂ ᐸᖅᑭᔭᐅᕕᐊᓂ.   

ᐱᖃᑕᐅᕗᖅ, ᑲᔪᓯᑎᑦᑎᓂᐊᖅᐳᒍᑦ ᐊᐅᓪᓛᖃᑦᑕᕐᓗᑎᑦ ᓇᒥᓕᒫᖅ ᓄᓇᓖᑦ ᐊᕕᒃᑐᖅᓯᒪᕝᕕᒋᔭᖏᓐᓂᒃ. 

ᐃᖃᓗᒃᑑᑦᑎᐊᕐᒥᑦ ᖃᐅᔨᓴᖅᑕᐅᔪᒥᑦ ᑕᑯᓯᒪᒐᑦᑕ, ᑖᒃᑯᐊ ᐊᐅᓪᓛᖅᑎᑕᐅᖃᑦᑕᖅᑐᑦ ᑭᖑᕝᕖᖃᑦᑕᕋᒥᑦ 

ᐃᒥᐊᓗᖕᒧᑦ ᓱᕋᖕᓇᖅᑐᓂ ᐃᓄᐃᑦ ᐅᒃᐱᕆᔭᖏᑎᒍᑦ. ᑖᒃᑯᐊ ᐃᑲᔪᖅᑕᐅᓇᓱᐊᖅᑐᑦ ᐅᑎᕈᓐᓇᖅᓯᒐᔭᕐᒪᑕ 

ᐃᓚᖏᓐᓄᑦ ᓄᓇᖏᓐᓂᑦ − ᑕᕝᕗᓇ ᐃᓕᖅᑯᓯᖅᑎᒍᑦ ᐃᓕᓐᓂᐊᖅᑎᑕᐅᓗᑎᑦ ᓲᕐᓗ ᐊᖑᓇᓱᖕᓂᒃᑯᑦ 

ᐃᖃᓕᐊᕐᓂᒃᑯᓪᓗ, ᖁᒧᓯᐅᕐᓂᒃᑯᑦ ᐱᙳᐊᕐᓂᒃᑯᓪᓗ.  

ᑐᕌᕋᓱᐊᖅᑎᓗᑕ ᐅᐃᕆᓯᒪᓂᕐᒧᑦ ᐊᒻᒪ ᖁᐊᖅᓵᕐᓇᖅᑐᒃᑰᖃᑦᑕᖅᑐᓄᑦ, ᐃᓱᒪᒋᔭᕆᐊᖃᕐᒥᔭᕗᑦ ᐃᓚᔮᕇᑦ 

ᓂᙵᖅᑕᐅᖃᑦᑕᖅᑐᑦ. ᐊᔾᔨᕆᑦᑎᐊᕐᓗᒍ ᑖᒃᑯᐊ ᐱᕋᔭᒃᑕᐅᖃᑦᑕᖅᑐᑦ ᐃᓂᑖᖅᑐᕆᐊᖃᒃᑲᓐᓂᖅᐳᑦ. 

ᑐᐊᕕᕐᓇᖅᑑᑎᑕᐅᔪᑦ ᐊᓯᖏᓪᓗ ᕿᓚᒥᑦ ᐅᐸᒃᓯᒪᓚᐅᑲᒃᐸᒃᑐᑦ, ᑭᓯᐊᓂ ᑲᒪᖃᑦᑕᖅᐳᖅ ᐃᓄᖕᓂᑦ 

ᐅᐸᒃᓯᒪᔅᓲᔭᕐᓂᐊᖅᑐᓂ. ᐊᕐᓇᑦ ᐱᓗᐊᖅᑐᒥᑦ, ᐊᓯᔾᔨᖅᐸᓪᓕᐊᓂᕐᒧᑦ ᐃᒡᓗᖃᖅᑎᑕᐅᔭᕆᐊᖃᓲᖑᔪᑦ, 

ᐃᑲᔪᖅᑕᐅᖃᑦᑕᕐᓗᑎᑦ ᐃᒡᓗᖃᖅᑎᑕᐅᓗᑎᑦ, ᒪᒥᓴᕈᓐᓇᖁᓗᒋᑦ ᖁᐊᖅᓵᖃᑦᑕᖅᑕᒥᓄᑦ ᐊᒻᒪ 

ᓇᓂᓯᔪᓐᓇᖅᓯᓗᑎᑦ ᐊᖏᕋᕇᓐᓇᕐᓂᐊᖅᑕᒥᓂ. ᑭᓯᐊᓂ ᖃᓄᑐᐃᓐᓇᖅ ᐊᓯᔾᔨᖅᐸᓪᓕᐊᓂᕐᒧᑦ 

ᐃᒡᓗᖃᖅᑎᑦᑎᖏᑦᑎᐊᕋᑦᑕ.   

ᐊᕐᕌᒍᔪᖅ, ᒐᕙᒪᒃᑯᑦ ᑮᓇᐅᓕᐅᕋᓱᐊᖅᐳᑦ $2 ᒥᓕᐊᙳᓗᐊᖅᑐᓂ ᑐᐊᕕᒃᓇᖅᑐᒃᑯᕕᕗᑦ 

ᓴᙱᓂᖅᑖᖁᓗᒋᑦ, ᐋᖅᑭᒃᓱᐃᓗᑎᑦ ᐊᓯᔾᔨᕋᓱᐊᕐᓂᕐᒧᑦ ᐃᒡᓗᑖᖅᑎᑕᐅᓇᓱᐊᕐᓗᑎᑦ ᐊᕐᓇᑦ 

ᐊᑲᐅᓯᔾᔫᒥᖁᓗᒋᓪᓗ ᐱᔨᑦᑎᖅᑕᐅᓂᖏᑦ ᐊᕐᓇᑦ ᕿᑐᕐᖓᖏᓪᓗ.  

ᓄᓇᕗᒻᒥᐅᑦ ᖃᓄᐃᖏᑦᑎᐊᖁᓗᒋᑦ ᐊᑲᐅᓯᔾᔫᓗᑎᑦ ᐱᓕᕆᐊᕆᔭᕗᑦ, ᐋᓐᓂᖅᑕᐅᖃᑦᑕᖏᑉᐹᓪᓕᕐᓗᑎᑦ 

ᓄᓇᓕᒃᐳᓪᓗ ᐊᑦᑕᕐᓇᖅᑐᒦᒍᓐᓃᕐᓗᑎᑦ, ᒥᒃᖠᒋᐊᕈᓐᓇᕋᔭᕐᒪᑦ ᒪᓕᒐᖅᑎᒍᑦ ᑮᓇᐅᔭᖅᑖᖃᑦᑕᕋᒥᑦ $2.8 

ᒥᓕᐊᓐᓗᐊᒥᑦ. ᑖᓐᓇ ᑮᓇᐅᔭᖅ, ᐊᑐᖅᑕᐅᓇᓱᐊᖅᐳᖅ ᖁᐊᖅᓵᓇᖅᑐᒥᑦ ᐅᐃᕆᓯᒪᓂᒧᓪᓗ 

ᐃᑲᔪᖅᑕᐅᕕᖏᓐᓄᑦ, ᐱᕋᔭᖏᑉᐹᓪᓕᕈᓐᓇᖅᓯᒐᔭᕐᒪᑕ, ᑲᓇᑕᒥᑦ ᐅᓄᕐᓂᖅᐹᖑᒐᒥᑦ.  

ᐅᖃᖅᑎ, ᐱᓕᕆᐊᖑᓇᓱᐊᖅᑐᖅ ᐃᑲᔫᑎᐅᔪᓐᓇᖅᐳᖅ ᐃᓄᐃᑦ ᐃᓅᓯᖃᑦᑎᐊᓕᕐᔫᒥᔪᓐᓇᖁᓗᒋᑦ. 

ᐅᖃᕇᖃᐅᒐᒪ, ᑖᒃᑯᐊ ᐱᔨᑦᑎᐅᑎᒋᐊᓕᑦ ᐱᕈᖅᐸᓪᓕᐊᓂᐊᖅᑐᑦ. ᐱᔭᐅᓇᓱᐊᖅᑐᑦ ᐱᓇᓱᐊᕐᓗᒋᑦ, ᓄᑖᓂ 

ᐊᑐᖅᑕᐅᒋᐊᓕᖕᓂᑦ ᐱᓇᓱᐊᕆᐊᖃᖅᐳᒍᑦ ᑮᓇᐅᔭᒃᓴᐅᑎᓂᒃ ᐊᒻᒪ ᓇᓕᒧᒌᒃᑎᓐᓇᓱᐊᕐᓗᒋᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᑲᔪᖅᑕᐅᔪᓐᓇᖁᓗᒋᑦ ᐊᓯᖏᓪᓗ ᓯᕗᓪᓕᐅᔾᔭᕗᑦ.  

ᐱᕚᓪᓕᕈᑎᕗᑦ  

ᐅᓄᖅᑐᑦ ᐃᓄᐃᑦ ᐊᒃᓱᕈᖃᑦᑕᖅᐳᑦ ᓇᒦᓐᓂᕐᒥᓂ ᐊᔪᖅᓴᕐᓂᖅ ᐱᓪᓗᒍ. ᓄᓇᕗᒻᒥᐅᓕᒫᓄᑦ 

ᐃᓱᒫᓗᑎᐅᔭᕆᐊᓕᒃ 40%−ᖑᔪᑦ ᒐᕙᒪᒃᑯᑦ ᐃᑲᔫᓯᐊᖏᓐᓄᑦ ᐱᓇᓱᐊᖃᑦᑕᖅᐳᑦ ᐊᑕᐅᓯᐊᓪᓗᐊᖅᖢᑎᒃ 

ᐊᕐᕌᒍᒧᑦ. ᐊᕐᕌᒍᓕᒑᔪᖅ, ᐃᑲᔫᓯᐊᕐᓂᖅ ᖁᕝᕙᓯᒋᐊᖅᓯᒪᕗᖅ $52 ᒥᓕᐊᓐᓂᒃ, ᐅᓪᓗᒥᐅᔪᖅ $50 

ᒥᓕᐊᙳᓕᖅᐳᖅ. ᑭᒃᑯᑐᐃᓐᓇᕐᓂᓪᓗ ᐃᒡᓗᑖᖅᑐᖅᓯᒪᕗᑦ ᐱᒃᑲᓐᓂᓚᐅᖅᓯᒪᕗᑦ ᓄᓇᕗᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᑮᓇᐅᔭᖅᑖᕐᓂᐊᕐᒪᑕ ᐃᓚᒃᑲᓐᓂᖏᓐᓂᒃ $9.0 ᒥᓕᐊᓐᓂ ᐋᖅᑭᒋᐊᖅᑕᐅᖁᓗᒋᑦ 

ᐊᑭᖏᑦ ᐋᖅᑭᐅᒪᑎᑦᑎᓂᕐᒧᑦ ᐊᒥᓱᕈᒃᐸᓪᓕᐊᑐᐃᓐᓇᕐᓂᖏᓐᓂᒃ ᐱᖁᑎᒋᕙᒃᑕᑦᑕ ᒐᕙᒪᒃᑯᓐᓂ ᐊᒻᒪᓗ 

ᐃᖃᓇᐃᔭᖅᑎᓄᑦ ᐃᒡᓗᖃᒃᑎᑦᑎᔪᑎᓂ.  

ᐊᔪᖅᓴᕐᓂᖅ ᐊᑑᑎᒐᔭᖅᐳᖅ ᐱᕙᓪᓕᐊᔭᑦᑎᓐᓂ, ᐃᓄᐃᑦ ᐅᒃᐱᕆᔭᖏᓐᓂᒡᓗ ᐊᑐᖅᑕᐅᔪᓐᓇᕆᕗᖅ. 

ᓄᓇᕗᒻᒥᐅᓄᑦ ᐅᓪᓗᒥᐅᔪᖅ ᐃᑲᔪᖅᑕᕐᔪᐊᕆᐊᖃᖅᐳᒍᑦ ᓯᕗᓂᒃᓴᒧᓪᓗ. ᐱᕚᓪᓕᕈᑎᐅᕗᖅ, ᐅᖃᖅᑎ. 

ᐊᑐᐃᓐᓇᖅᑕᖃᖅᑎᓪᓗᒍ, ᓄᓇᕗᒻᒥᐅᑦ ᐊᒥᒐᖅᓯᖏᓚᑦ. ᐊᑐᐃᓐᓇᐅᔪᑦ ᐃᓱᒪᒋᑦᑎᐊᕆᐊᖃᖅᑕᕗᑦ.   

ᐱᕙᓪᓕᐊᔪᓕᕆᔨᒃᑯᑦ ᐱᔨᑦᑎᕋᖅᑎᒃᑯᓪᓗ ᐊᕐᕌᒍᔪᖅ, ᒐᕙᒪᒃᑯᓐᓂ ᑮᓇᐅᔭᖅᑖᖅᑎᑕᐅᓂᐊᖅᑐᑦ $87 

ᒥᓕᐊᓐᓂᒃ. ᐃᖅᑲᓇᐃᔭᖅᑖᖅᑎᑦᑎᑲᓐᓂᕋᓱᐊᕐᓂᐊᖅᐳᒍᑦ. ᓄᓇᕗᒻᒥᐅᑎᒍᑦ ᒪᒃᑯᒃᑑᒑᒥ ᐱᕈᖅᐸᓪᓕᐊᕗᖅ, 

ᐃᖅᑲᓇᐃᔭᖅᑖᖅᑐᑦᑎᐊᕆᐊᖃᖅᐳᑦ. ᐃᖅᑲᓇᐃᔭᕐᓂᖅ ᐱᕙᒌᔭᖅᓯᒪᔮᓂ ᓄᓇᕗᑦ ᒐᕙᒪᖓᓂ 

ᑮᓇᐅᔭᕐᓴᕋᓱᐊᕐᓂᕐᒥᑦ, ᐋᖅᑭᒃᓱᒃᑕᐅᓇᓱᐊᖅᐳᖅ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓐᓄᓗ.  

ᐅᓪᓗᒥᒨᖓᓕᖅᑎᑕᐅᓯᒪᔪᑦ ᐱᕙᒌᔭᖅᑕᐅᔪᑦ ᓯᕗᓂᒃᓴᒧᑦ ᐊᑲᐅᓂᐅᓕᒑᔪᒧᑦ ᒪᓕᒃᐳᕐᓗ ᑐᕌᖅᑕᕗᒥᑦ. 

ᐅᖃᐅᓯᕆᖃᑦᑕᖅᑕᑦᑎᓐᓂ ᑐᕌᒐᐅᓕᖅᑎᑦᑎᕗᖅ ᓇᖕᒥᓂᖃᖅᑎᓂᑦ ᐊᐅᓚᑦᑎᔨᒐᔭᐅᔪᓂ ᐱᓗᐊᖅᑐᒥᒡᓗ 

ᓄᓇᓕᑦ, ᓴᖅᑭᑎᑦᑎᑲᓐᓂᕈᓐᓇᓯᒐᔭᕐᒪᑕ ᐊᑐᐃᓐᓇᐅᔪᓂᒃ ᐅᔭᕋᖕᓂᐊᕐᓂᒃᑯᑦ ᐊᒻᒪ ᐃᒡᓗᓕᐅᕐᓂᒃᑯᑦ. ᑕᕝᕙᓂ 

ᒪᓕᒐᓕᐅᕐᕕᖕᒥᑦ ᖃᐅᔨᒪᖕᒪᑕ, ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖃᖅᐳᑦ ᐊᒃᓃᑯ ᐅᔭᕋᖕᓂᐊᕐᕕᐊᓂ. 

ᐊᑕᐅᑦᑎᒃᑯᑦ, ᓇᖕᒥᓂᕆᔭᖓᑦ ᒐᕙᒪᒃᑯᓪᓗ ᐋᖅᑭᒃᓱᐃᓯᒪᕗᑦ ᓇᓗᓇᐃᖅᓯᒪᔪᒥᑦ ᐱᕙᒌᔭᖅᑖᓂ ᐃᓄᐃᑦ 

ᐃᖅᑲᓇᐃᔭᑦᑎᐊᑲᓐᓂᖁᓗᒋᑦ, ᒪᑭᒪᔾᔪᑎᖏᓐᓄᑦ, ᑭᒃᑯᑐᐃᓐᓇᑦ ᐊᑦᑕᕐᓇᖅᑐᒦᖏᓪᓗᑎᑦ ᐊᒻᒪ ᐊᕙᑎᕗᑦ 

ᓴᐳᒻᒥᔪᓐᓇᖁᓗᒍ. ᐊᔾᔨᐸᓗᐊᓂ ᐊᖏᕈᑎᓕᐅᖅᓯᒪᕗᒍᑦ ᐊᓯᖏᓐᓂ ᐅᔭᕋᖕᓂᕐᕕᖕᒥᑦ ᓇᖕᒥᓂᖃᖅᑐᓂ. 

ᓂᕆᐅᒃᐳᖓ ᐱᕙᓪᓖᓐᓇᕐᓂᐊᖅᑕᑦᑎᓐᓂ.   

ᓂᕆᐅᒃᐳᖓᓗ ᐱᓕᕆᖃᑎᒌᓚᕐᓂᑦᑎᓐᓂ ᓄᓇᑦᑕ ᓯᓚᖓ ᐊᓯᔾᔨᖅᐸᓪᓕᐊᓂᖓᓂ. ᑲᒪᒋᓛᕋᑦᑎᒍᑦ 

ᐳᔪᕐᓗᕈᔪᐃᑦ ᐅᖅᓱᒃᓴᕐᒥᖔᖅᑐᓂ, ᓲᕐᓗ ᐅᖅᓱᐊᓗᒃ ᐊᒻᒪ ᐃᒐᓯᐅᑎ, ᓯᑯᑐᖃᖅ, ᓯᓚ ᐅᖅᑰᓯᕙᓪᓕᐊᓂᖓ 

ᐊᒻᒪ ᖁᐊᖑᐃᓐᓇᖅᑐᖅ ᓄᓇᑦ.  ᖃᐅᔨᒪᔪᒍᑦ ᓯᓚᕐᔪᐊᕗᑦ ᐳᔪᕐᓗᖕᓂᑦ ᐃᑭᑦᑐᓂ ᐊᒃᑐᖅᑕᐅᓯᒪᖕᒪᑦ. ᑭᓯᐊᓂ 

ᓂᕈᐊᕈᓐᓇᖏᓚᐅᑲᔅᓲᔭᕐᓂᐊᖅᑐᒍᑦ ᐃᓱᒪᒃᓴᖅᓯᐅᕐᓗᑕ ᐆᒪᔪᕕᓂᕐᓂᑦ ᐅᖅᓱᐊᓗᒃᓴᓂ. ᓄᓇᕘᒻᒥᑦ 

ᓱᓕᑦᑎᐊᖅᐳᖅ ᑖᓐᓇ, ᐊᑐᖃᑦᑕᕋᑦᑕ ᐆᒪᔪᕕᓂᕐᓂᑦ ᐅᖅᓱᐊᓗᒃᓴᓂ ᐅᖅᑯᓴᐅᑎᒋᓪᓗᑎᒃᑯᑦ, 

ᐃᑯᒻᒪᖅᑯᑎᒋᓪᓗᑎᒃᑯᑦ ᐊᒻᒪ ᐃᖏᕐᕋᔾᔪᑎᑦᑎᓐᓄᑦ ᐊᑐᖅᐸᒃᖢᑎᒃᑯᑦ − ᐊᑐᕐᓂᖅᐹᖑᖃᑦᑕᖅᐳᒍᑦ 

ᓇᒥᑐᐃᓐᓇᖅ ᑲᓇᑕᓕᒫᒥᑦ.     

ᐊᕐᕌᒍᔪᖅ ᒐᕙᒪᑐᖃᒃᑯᑦ ᐊᑭᑦᑐᕆᐊᖅᑎᑦᑎᓂᐊᕐᒪᑕ ᓄᑖᒥ ᐳᕐᓘᑉ ᐊᑭᖓᓂ. ᐊᒃᓱᕉᑎᒋᓗᑎᒃᑯᑦ, 

ᒐᕙᒪᑐᖃᒃᑯᑦ ᐊᕙᑎᖃᑎᖃᖅᓯᒪᒐᑦᑕ ᓱᖁᑎᒋᔭᐅᖏᓪᓗᓂ ᐅᖅᓱᒃᓴᒥᑦ ᐃᑯᒻᒪᖅᑯᑎᓄᑦ ᐊᐅᓚᐅᑎᑦᑎᓐᓄᑦ 

ᐊᒻᒪ ᖃᖓᑕᓲᑉ ᐅᖅᓱᐊᓗᖏᓐᓄᑦ. ᑭᓯᐊᓂ ᑕᒪᕐᒥᓕᒫᖅ ᐊᓯᖏᑦ ᐅᖅᓱᐊᓗᐃᑦ ᐊᑭᑦᑐᕆᐊᕐᓂᐊᖅᑐᑦ. 

ᐱᖃᑕᐅᕗᑦ ᐅᖅᓱᐊᓗᑦ ᓄᓇᕗᒻᒧᐊᖅᑕᐅᖃᑦᑕᖅᑐᑦ ᒐᕙᒪᕗᓪᓗ ᐅᖅᓱᒃᑖᖃᑦᑕᖅᐳᑦ ᐅᖅᑰᓴᐅᑎᓄᑦ 

ᐃᑯᒻᒪᖅᑎᓂᒡᓗ ᐃᒡᓗᓕᐅᖅᑎᓪᓗᒋᑦ ᐊᒻᒪ ᑭᒃᑯᑐᐃᓐᓇᕐᓄᑦ ᐃᒡᓗᖁᑎᖏᓐᓄᑦ ᐊᑐᖃᑦᑕᖅᐳᑦ. ᒪᓕᒡᓗᒍ 

ᑲᓇᑕᒥᑦ ᐊᕙᑎᓕᕆᔨᒃᑯᑦ, ᓄᑖᖅ ᒐᕙᒪᑐᖃᒃᑯᑦ ᐳᔪᕐᓗᖕᒧᑦ ᐊᑭᖏᑦ ᒪᓕᒐᑦ ᑲᑎᖅᓱᐃᒐᔭᕐᒪᑕ $15 

ᒥᓕᐊᓐᓂᒃ ᓄᓇᑦᑎᓐᓄᑦ. ᒐᕙᒪᕗᑦ ᑮᓇᐅᔾᔭᒃᓴᖅᑕᐅᔪᓕᒫᓂ ᐋᖅᑭᐅᒪᓛᖅᑐᑦ ᐊᒻᒪ ᐃᓱᒪᒃᓴᖅᓯᐅᖅᐳᑦ 

ᖃᓄᖅ ᐅᑎᖅᑎᑕᐅᔪᓐᓇᕆᐊᕐᒪᖔᑦ ᑮᓇᐅᔭᒃᓴᖅᑕᐅᔪᒧᑦ ᐊᑲᐅᓂᖅᐹᒥᒃ ᓄᓇᕗᒻᒥᐅᓄᑦ. ᓄᓇᕗᒻᒥᑦ 

ᒥᒃᖠᒋᐊᖅᑎᑦᑎᓇᓱᐊᖅᐳᒍᑦ ᐊᑐᖅᑕᐅᓗᐊᖁᓇᒍ ᒐᕙᒪᑐᖃᒃᑯᑦ ᐳᔪᕐᓗᖕᒧᑦ ᐊᑭᖏᑦ ᐃᓅᓇᓱᐊᖅᑎᓪᓗᑕ 

ᐊᒻᒪ ᐱᓕᕆᖃᑎᖃᖅᑎᓪᓗᒋᑦ ᓄᓇᑦᑎᓐᓂ. ᓂᕆᐅᒃᐳᖓ ᑐᓴᒪᑎᑦᑎᓂᐊᕋᒪ ᑮᓇᐅᔭᒃᓴᕐᕕᒋᔭᐅᔪᑦ 

ᐅᑎᕐᕕᐅᑎᓪᓗᒋᑦ ᒐᕙᒪᑐᖃᒃᑯᑦ ᐳᕐᔪᕐᓗᖕᒥᑦ ᐊᑭᑖᖅᑎᑦᑎᓚᐅᖏᓐᓂᖓᓂ ᔪᓚᐃᖑᖅᐸᑦ ᐊᑐᓛᖅᑐᒥᑦ.  

ᑲᔪᓯᓕᕆᕗᒍᑦ ᐊᓯᖏᓐᓂᒃ ᓯᓚᒥᑦ ᐊᓯᔾᔨᖅᐸᓪᓕᐊᓂᖓᓂ ᐱᓇᓱᐊᖅᑕᐅᔪᓂ. ᐊᕐᕌᒎᓕᒑᔪᖅ, ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐃᑯᒻᒪᖅᑯᑎᓄᑦ ᒥᒃᖠᒋᐊᕈᑎᐊᓂ ᐱᓕᕆᐊᒃᓴᓂ, ᐱᖃᑕᐅᕗᑦ ᓴᓇᔭᕆᐊᖃᖏᑦᑐᓂ ᐊᒻᒪ 

ᐅᖅᓱᒃᓴᒧᑦ ᐊᐅᓚᐅᑎᖏᑦ ᐱᐅᓂᖅᓴᐅᓕᖁᓗᒋᑦ. ᑖᒃᑯᐊ ᐱᓕᕆᐊᒃᓴᑦ ᐃᓚᒋᔭᐅᔪᓐᓇᖅᑐᑦ, ᖁᔭᓕᕗᒍᑦ 

ᒐᕙᒪᑐᖃᒃᑯᑦ ᐊᑭᑐᓗᐊᖏᑦᑐᒥᑦ ᐳᔪᕐᓗᖕᒥᑦ ᑮᓇᐅᔭᖏᓐᓂ ᐊᒻᒪᓗ ᑮᓇᐅᔭᒃᓴᕐᓂᐊᖅᑐᑦ ᑲᓇᑕᒥᑦ 

ᒪᑭᒪᔾᔪᑎᖏᓐᓂ ᐱᓕᕆᐊᒃᓴᖏᓐᓄᑦ ᐅᑭᐅᖅᑕᖅᑐᒥᑦ ᐃᑯᒻᒪᖅᑯᑎᓄᑦ ᑮᓇᐅᔭᖏᓐᓂᒃ. ᐱᖃᑕᐅᒋᕗᖅ, 

ᓄᓇᕗᒻᒥᑦ ᐊᕙᑎᓕᕆᔨᒃᑯᑦ ᐱᓕᕆᐊᖃᖅᓯᒪᕗᑦ ᓇᖕᒥᓂᖃᑎᖃᖅᑎᓂ ᐋᖅᑭᒃᓱᐃᓇᓱᐊᖅᖢᑎᑦ 

ᐱᕙᒌᔭᖅᑕᖏᓐᓄᑦ ᐃᑯᒻᒪᖅᑯᑎᓄᑦ ᓄᓇᓕᓕᒫᓂᒃ.  

ᓱᕉᖏᑦᑐᒥᑦ ᐊᑐᖅᑕᑎᑦᑎᓇᓱᐊᑦᑎᓇᐊᖅᑎᓪᓗᑕ, ᐃᖅᑲᓇᐃᔭᖅᑖᖅᑎᑦᑎᓇᓱᐊᖅᑐᒍᑦ ᓴᓇᔪᓕᕆᓂᕐᒧᑦ, 

ᐱᓪᓗᐊᖅᒥᑦ ᐃᒡᓗᓂᑦ. ᐊᕐᕌᒎᔪᖅ, 100-ᓂᑦ ᓄᑖᓂ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᐃᒡᓗᑖᖅᑎᑦᑎᓂᐊᖅᑐᑦ. 

ᒐᕙᒪᑦᑎᓐᓂ ᑮᓇᐅᔭᖅᑖᖅᑎᑕᐅᓂᐊᖅᑐᑦ ᒐᕙᒪᑐᖃᒃᑲᓐᓂᓪᓗ ᑕᐃᑰᓇᑎᒍᑦ ᑲᓇᑕᒥᑦ 

ᐃᒡᓗᑖᖅᑎᑦᑎᖃᑦᑕᖅᑐᓂ. ᐊᕐᕌᒍᓂ 9−ᓂᒃ ᑲᓇᑕᒥᑦ ᐱᕙᒌᔭᖅᓯᒪᔮᓂ ᒐᕙᒪᑐᖃᒃᑯᑦ 

ᑮᓇᐅᔭᖃᖅᑎᑦᑎᓂᐊᖅᑐᑦ ᐃᒡᓗᓂᑦ. ᑖᓐᓇ ᒐᕙᒪᑐᖃᒃᑯᑦ ᐊᑯᓂᐅᓂᐊᖅᑐᖅ ᐊᖏᕈᑎᒋᓯᒪᕚ, ᒐᕙᒪᒃᑯᓐᓂ 

ᑮᓇᐅᔭᖅᑖᖅᑎᑕᐅᓯᒪᓗᑎᑦ, ᒥᒃᖠᒋᐊᖅᑎᑦᑎᒐᔭᖅᐳᖅ ᐃᒡᓗᖃᕆᐊᖃᖅᑕᑦᑎᓐᓂ ᐱᕙᓪᓕᐊᒍᑎᐅᓗᓂᓗ.  

ᐃᓅᓯᑦᑎᓐᓂ ᓄᓇᕗᒻᒥᐅᓂ ᐊᑑᑎᕐᔪᐊᕋᔭᖅᐳᖅ ᐃᒡᓗᑖᖅᑐᖅᑎᑕᐅᓗᑕ. ᐃᓅᓯᑦᑎᓐᓂ ᐊᑑᑦᑎᐊᕋᔭᖅᐳᖅ 

ᐃᒡᓗᑖᖅᑎᑕᐅᓂᖅ ᐅᕙᑦᑎᓐᓄᑦ. ᖃᐅᔨᓴᖅᑎᑦ ᑕᑯᑎᑦᑎᖃᑦᑕᒪᔪᐊᓚᖕᒪᑕ, ᐃᒡᓗᖃᖅᑎᑕᐅᑦᑎᐊᕐᓂᖅ 

ᒥᒃᖠᒋᐊᖅᑎᑦᑎᖃᑦᑕᕐᒪᑦ ᐃᓅᓇᓱᐊᕐᓂᕐᒧᑦ ᐊᑭᖏᓐᓂᒃ, ᐊᑐᕈᓐᓃᖅᐸᓪᓕᖅᑎᑦᑎᖃᑦᑕᕐᒪᑦ ᓱᕈᕐᓇᖅᑐᓂ 

ᐊᑐᓂᕐᓗᒃᑕᐅᖃᑦᑕᖅᑐᓂ, ᖃᓄᐃᖏᑉᐹᓪᓕᖃᑦᑕᖅᐳᑦ, ᐊᒻᒪ ᐃᓕᓐᓂᐊᖅᑎᓂ 

ᐃᓕᓐᓂᐊᑦᑎᐊᖅᑎᑦᑎᖃᑦᑕᖅᐳᖅ. ᑖᓐᓇ ᐱᔾᔪᑎᒋᓗᒍ, ᑲᔪᓯᓂᐊᕋᑦᑕ ᑭᐅᑎᓐᓇᓱᐊᖏᓐᓇᕐᓗᒋᑦ 

ᒐᕙᒪᑐᖃᒃᑯᑦ ᐊᒥᓱᕈᕆᐊᖅᑕᐅᖁᓗᒋᑦ, ᖃᐅᔨᒪᓇᕈᓐᓇᕐᖁᓗᒋᑦ ᑮᓇᐅᔭᕆᑎᑕᐅᓂᐊᖅᑐᑦ 

ᐃᒡᓗᖃᒃᑎᑦᑎᔪᑎᑦ.  

ᓄᓇᓕᖕᓂᑦ ᐃᒡᓗᓕᐅᕐᓂᖅ, ᐊᑕᑦᑎᒃᑯᑦ ᒪᑭᒪᓇᓱᐊᕈᑎᐅᔪᓐᓇᖅᐳᖅ, ᐅᔭᕋᖕᓂᐊᕐᓂᖅ ᒐᕙᒪᒃᑯᑦ 

ᐱᕙᓪᓕᐊᔪᓕᒫᑦᑎᓐᓂ ᐱᓕᕆᐊᖃᖅᐸᒃᐳᑦ. ᑕᑯᓯᒪᒐᑦᑕ, ᒪᕐᕉᒃ ᓇᖕᒥᓂᖃᖅᑎᑦ, ᐅᔭᕋᖕᓂᐊᓂᓕᕆᔪᑦ 

ᐃᒡᓗᓕᐅᕆᐊᖃᖅᑐᓪᓗ, ᓯᓚᕐᔪᐊᕐᒥᑦ ᐱᕙᓪᓕᐊᔭᖏᓐᓃᖃᑦᑕᖅᐳᑦ. ᑖᒃᑯᐊ ᐊᔾᔨᒌᖏᑦᑐ 

ᓇᓕᒧᒌᒃᑎᓐᓇᓱᐊᕐᓗᒋᑦ, ᒐᕙᒪᒃᑯᑦ ᐱᕙᓪᓕᐊᑎᑦᑎᕐᔪᐊᕈᓐᓇᕐᒪᑕ ᑮᓇᐅᔭᒃᓴᕐᓂᒃᑯᑦ ᐊᔾᔨᒌᖏᑦᑐᓂ 

ᓇᖕᒥᓂᖃᖅᑎᓄᑦ, ᓲᕐᓗ ᐳᓚᕋᑦᑐᓕᕆᓂᖅ.  

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᕿᒥᕐᕈᓯᒪᖕᒪᑕ ᑐᓴᒐᒃᓴᓂ ᐳᓚᕋᑦᑐᓕᕆᓂᕐᒧᑦ, 

ᐱᖃᑕᐅᕗᖅ ᑐᔪᕐᒥᕖᑦ ᐃᓄᖃᕈᓐᓇᕐᓂᖏᓐᓄᑦ ᐊᑭᖏᑦ, ᐊᐅᓚᑕᖏᑦ ᐃᓄᖃᕈᓐᓇᕐᓂᖏᓪᓗ ᖃᓄᑎᒋᑦ 

ᐊᑭᓖᖃᑦᑕᕐᓂᖏᓐᓄᑦ ᐅᒥᐊᕐᔪᐊᖑᔪᑦ. ᐅᑯᓂᖓ ᕿᒥᕐᕈᓂ ᓲᕐᓗ ᐳᓚᕋᑦᑐᓕᕆᖃᑦᑕᖅᑎᓪᓗᑕ 

ᐱᔨᑦᑎᐅᑎᓂᒡᓗ. ᐅᓂᒃᑳᓕᐅᕈᒪᕗᑦ ᐃᖅᑲᓇᐃᔭᕐᕕᐊᓂ ᐊᒻᒪ ᑲᑎᒪᓂᖃᕐᓗᑎᑦ ᐳᓚᕋᑦᑐᓕᕆᓂᕐᒧᑦ 

ᐄᑉᐴᓚᖅᑐᒥᑦ ᓄᑖᒥ ᐳᓚᕋᑦᑐᓕᕆᓂᕐᒧᑦ ᐱᕙᒌᔭᕋᓱᐊᕐᓗᑎᑦ. ᐱᕙᒌᔭᕋᓱᐊᖅᑎᓪᓗᒋᑦ, ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᐃᓕᓐᓂᐊᕈᑎᒃᓴᓂ ᐋᖅᑭᒃᓯᓯᒪᕗᑦ ᐃᑲᔪᖅᑕᐅᔪᓐᓇᖁᓗᒋᑦ ᐳᓚᕋᑦᑎᐅᖃᑦᑕᖅᑐᓄᑦ 

ᐱᔨᑦᑎᐅᑎᒃᓴᖏᓐᓄᑦ ᐋᖅᑭᒃᓱᐃᓗᑎᑦ ᐱᔪᒥᓴᐅᑎᐅᒃᑲᓐᓂᖁᓗᒋᑦ ᐊᒻᒪ ᓄᓇᕗᒻᒥᐅᓄᑦ ᐱᔭᕇᐊᖃᖅᑐᓂ. 

ᐊᕐᕌᒍᑦ ᑕᑯᓗᒍ, ᐃᖅᑲᓇᐃᔭᕐᕕᐊ ᐋᖅᑭᒃᓱᐃᓇᓱᐊᖅᐳᑦ ᐃᓕᓐᓂᐊᕈᑎᒃᓴᓂ ᐱᔨᑦᑎᐅᕋᐅᑎᐅᔪᓐᓇᖅᑐᓂ 

ᐃᑲᔪᖅᑕᐅᔪᓐᓇᖁᓗᒋᑦ ᓄᓇᓕᖕᓂᑦ ᓇᖕᒥᓂᖃᖅᑎᓐᓂ ᐱᔪᒪᓴᐅᑎᓂ ᓂᐅᕕᐊᒃᓴᓂ ᐱᔨᑦᑎᐅᑎᓂᒡᓗ.  

ᓯᕗᒻᒧᐊᖅᐸᓪᓕᐊᔾᔪᑎᕗᑦ  

ᓯᕗᓪᓕᐅᔾᔭᕗᑦ ᐱᖓᔪᒋᓕᖅᑕᖓᓂ ᑐᕌᖅᑕᕗᑦ ᓯᕗᒻᒧᐊᒃᐸᓪᓕᐊᔪᑎᒋᕙᕗᑦ. ᓄᓇᕗᒻᒥᐅᑦ 

ᐃᑲᔪᕈᓐᓇᖅᑕᕗᑦ ᐊᑲᐅᓂᖅᓴᒃᑯᑦ, ᖁᕕᐊᓱᖕᓂᖅᓴᐅᓕᕐᓗᑎᒡᓗ, ᐃᓚᒌᓄᑦ ᓄᓇᓕᖕᓂᒡᓗ. ᑖᓐᓇ 

ᑐᑭᖃᖅᐳᖅ ᕿᑐᕐᖓᕗᑦ ᐃᓕᓐᓂᐊᑦᑎᐊᕐᓗᑎᑦ ᐱᔪᓐᓇᕐᓂᖅᑖᖅᑐᕐᓗᑎᒡᓗ ᐊᒻᒪ ᐃᓐᓇᕐᓄᑦ 

ᐃᓕᓐᓂᐊᖅᑎᑕᐅᓗᑎᑦ ᓯᕗᒻᒧᐊᒃᑎᐊᕈᓐᓇᖁᓗᒋᑦ.  

ᐃᓕᓐᓂᐊᕈᑎᕗᑦ ᐱᐅᓂᖅᓴᒨᖅᑎᑦᑎᓇᓱᐊᖅᐳᒍᑦ ᓄᓇᕗᒻᒥᐅᑦ ᐱᔭᕆᐊᖃᖅᑕᖏᓐᓂ. 

ᐊᒃᓱᕉᑎᒋᓂᖅᐹᕆᔭᕗᑦ ᑲᔪᖏᖅᓴᕐᓗᑎᒃᑯᑦ ᒪᒃᑯᒃᑐᑦ ᓄᓇᕗᒻᒥᐅᑦ ᐃᓕᓐᓂᐊᖏᓐᓇᖅᐸᒡᓗᑎᑦ 

ᑲᔪᓯᑦᑎᐊᕐᓗᑎᒡᓗ ᑕᐅᕗᖓᓕᒫᖅ. ᒐᕙᒪᕗᑦ ᑮᓇᐅᔭᕐᒥᑦ ᑐᓂᓯᓂᐊᖅᑐᑦ $171 ᒥᓕᐊᓐᓂᒃ ᐊᕐᕌᒍᓛᖅᑐᖅ 

ᐃᓕᓐᓂᐊᕐᕕᖕᓄᑦ ᒥᑭᓛᓄᑦ ᖁᑦᑎᖕᓂᓖᑦ 12−ᒧᑦ. ᑲᔪᖏᖅᓴᐃᖃᑦᑕᖅᐳᒍᑦ ᑎᑎᕋᕈᓐᓇᖅᓯᑦᑎᐊᒃᑲᓐᓂᕐᓂᕐᒧᑦ 

ᒪᑦᑎᐊᒃᑲᓐᓂᕐᓗᑎᑦ ᐃᓕᓐᓂᐊᕐᓂᒃᑯᑦ.  

ᐱᖃᑕᐅᒋᕗᖅ, ᐃᓐᓇᕐᓂᑦ ᓯᓚᑦᑐᖅᓴᕐᕕᖕᒨᖅᑎᑦᑎᒋᐊᖃᖅᐳᒍᑦ ᓯᓚᑦᑐᖅᓴᕐᕕᒡᔪᐊᒧᓪᓗ ᐊᒻᒪ 

ᐃᖅᑲᓇᐃᔮᒥᖕᓂᑦ ᐊᔪᕈᓐᓃᖅᐸᓪᓕᖅᑎᑦᑎᓗᑕ.  ᐊᕐᕌᒍᓂᐊᖅᑐᖅ, ᓄᓇᕗᑦ ᓯᓚᑦᑐᖅᓴᕐᕕᐊ 

ᑮᓇᐅᔭᖅᑖᖅᑎᒃᑲᓐᓂᕐᓂᐊᖅᑕᕗᑦ $561,000.00-ᓂᒃ, ᐃᓕᓐᓂᐊᕈᓐᓇᖅᑐᓂ ᐃᓕᓐᓂᐊᖅᑕᐅᔪᓐᓇᖅᑐᓂ 

ᐊᒻᒪ ᑲᔪᖏᖅᓴᕐᓗᑎᑦ ᐃᓕᓐᓂᐊᕐᕕᖕᒥᑦ ᐊᖓᔪᒃᖠᐅᓄᑦ ᓯᓚᑦᑐᖅᓴᕐᕕᒧᐊᖃᑦᑕᖁᓗᒋᑦ.  

ᓄᓇᕗᒻᒥᑦ ᓯᓚᑦᑐᖅᓴᕐᕕᖏᒥᑦ ᐱᐅᓯᑎᑦᑎᓇᓱᐊᖅᐳᑦ ᐅᖓᓯᒃᑐᓄᑦ ᐃᓕᓐᓂᐊᕐᓂᒃᑯᑦ ᐊᒻᒪ 

ᓴᖅᑭᑎᑦᑎᓇᓱᐊᖅᖢᑎᒃ ᐃᓕᓐᓂᐊᕈᑎᐅᔪᓐᓇᖅᑐᓂᑦ ᓄᓇᕗᒻᒥᐅᓄᑦ. ᑭᖑᓪᓕᖅᐹᒋᓕᖅᑕᖓᓂᒡᓗ 

ᑲᑐᔾᔨᖃᑎᖃᓕᕐᓗᑎᑦ ᓯᓚᑦᑐᖅᓴᕐᕕᒡᔪᐊᖓᓂ ᓅᕙᓐᓛᓐᒥᑦ. ᑖᓐᓇ ᑲᑐᔾᔨᖃᑎᖃᕆᐊᖃᓪᓚᕆᖕᓂᑦᑎᓐᓂ 

ᓯᓚᑦᑐᖅᓴᕐᕕᖕᒥᑦ ᐃᓕᓐᓂᐊᕈᑎᒃᑲᓐᓂᑖᖅᑐᓂ ᐊᒻᒪ ᐱᓇᓱᐊᕐᓗᒍ ᐊᕐᕌᒍᓂ ᖁᓕᓂ.  

ᑮᓇᐅᔭᒃᓴᐃᓐᓇᕋᓱᐊᕐᓗᑎᑦ ᐱᓕᕆᐊᒃᓴᓂ ᓯᓚᑦᑐᖅᓴᕐᕕᖕᒥᑦ ᐱᔭᕆᐊᖃᓪᓚᕆᒃᐳᑦ, ᐱᖃᑕᐅᓗᓂ 

ᓴᓇᔪᓕᕆᓂᕐᒧᑦ ᐊᒻᒪ ᐅᓪᓗᒥᒨᖓᓂ ᐃᓕᓐᓂᐊᕐᓂᒃᑯᑦ. ᓯᕗᒻᒧᐊᒃᓴᐃᓂᒃᑯᑦ, ᐋᖅᑭᒃᓱᐃᓂᒃᑯᑦ 

ᐃᑲᔪᖅᑎᒌᖕᓂᒃᑯᓪᓗ ᐱᔪᓐᓇᕐᓂᑖᖅᑐᕐᓗᑎᑦ ᐊᔪᖏᓐᓂᖏᓪᓗ ᓄᓇᕗᒻᒥᐅᑦ, ᓯᓚᑦᑐᖅᓴᕐᕕᒃ ᐅᕙᑦᑎᓐᓄᑦ 

ᐱᒻᒪᕆᐅᕗᖅ ᑮᓇᐅᔭᕐᓂᑦ ᐱᕙᓪᓕᐊᒃᑯᑦ ᐊᒻᒪ ᒥᒃᖠᒋᐊᖅᑎᑦᑎᖕᒪᑦ ᓄᓇᒋᖏᑕᑦᑎᓐᓂ 

ᐃᖅᑲᓇᐃᔭᕆᐊᖃᖅᐸᒃᑐᓂ.  

ᐃᓕᓐᓂᐊᖅᑕᐅᒥᖕᓄᑦ ᓄᓇᕗᒻᒥᐅᑦ ᐃᑲᔪᕈᒪᑦᑎᖅᑕᐅᕗᑦ ᐃᓕᓐᓂᐊᑦᑎᐊᖁᓗᒋᑦ. ᑕᐃᒪᓐᓇ 

ᐱᓇᓱᐊᓪᓗᕆᒃᐳᒍᑦ ᐊᑭᑐᓗᐊᖏᑦᑐᒥᑦ ᐸᐃᕆᔮᖅᑐᖅᐸᒡᓗᑎᑦ ᐊᖓᔪᖅᑳᖑᔪᑦ ᐃᓕᓐᓂᐊᕈᓐᓇᕋᔭᕐᒪᑕ ᐊᒻᒪ 

ᐃᖅᑲᓇᐃᔮᖅᑐᖅᑎᐊᕐᓗᑎᑦ. ᐊᕐᕌᒍᓕᒑᔪᖅ, ᒐᕙᒪᒃᑯᑦ ᖃᐅᔨᓴᕐᓂᕐᐊᖅᑐᑦ ᐸᐃᕆᕕᓕᕆᓗᑎᑦ ᓄᓇᕗᒻᑦ, 

ᓯᕗᓪᓕᐅᔾᔭᐅᒐᔭᕐᒪᑕᑦ ᐊᑲᐅᓯᑎᑦᑎᔫᒥᓕᕐᓗᑎᑦ ᐸᐃᕆᕕᖕᓄᑦ.  

ᐃᓅᓂᕗᑦ  

ᑎᓴᒪᒋᓕᐊᖅᑕᖓᓂ ᑐᕌᖅᑕᕗᑦ ᓯᕗᓪᓕᐅᔾᔭᕗᑦ ᐅᖃᐅᓯᕆᓕᖅᐸᕋ, ᓴᙱᓂᖅᑖᖅᑐᕐᓗᑎᑦ ᑭᐅᓂᖅᐳᑦ, 

ᐃᓂᑖᖁᓗᒋᑦ ᑲᓇᑕᒥᑦ ᓯᓚᕐᔪᐊᕐᒥᓪᓗ, ᓴᐳᒻᒥᔪᓐᓇᕐᓗᑎᒃᑯᓪᓗ ᐃᓄᐃᑦ ᐱᖅᑯᓯᖏᑦ, ᐅᖃᐅᓯᐊ ᐊᒻᒪ 

ᐃᓕᖅᑯᓯᐊ. ᑖᓐᓇ ᐃᓅᓂᕗᑦ ᑭᐅᓇᔾᔪᑎᒋᒐᑦᑎᒍᑦ.   

ᑭᓇᐅᓂᕆᔭᕗᑦ ᐊᔾᔨᐅᖏᔾᔪᑎᒋᒐᑦᑎᒍᑦ ᒐᕙᒪᑦᑎᓐᓂ, ᐃᓱᒪᒋᔭᕗᑦ ᐅᑭᐅᖅᑕᖅᑐᒥᑦ ᐊᑲᐅᖏᓕᐅᕈᑎᑦ 

ᐊᑐᐃᓐᓇᐅᔪᓪᓗ, ᐱᓗᐊᖅᑐᒥᑦ ᐅᖃᐅᓯᖅᐳᑦ ᐊᒻᒪ ᐃᓕᖅᑯᓯᖅᐳᑦ.  

ᒐᕙᒪᕗᑦ ᐱᓇᓱᐊᖏᓐᓇᖅᐳᑦ ᓴᙱᓂᖅᑖᖁᓗᒍ ᐊᐅᓚᑕᐅᓂᖅᓴᐅᓕᕐᓗᓂ ᐃᓄᒃᑎᑐᑦ 

ᐃᖅᑲᓇᐃᔭᖅᑎᑦᑎᓐᓂᒃ. ᐃᑲᔪᖅᑕᐅᓯᒪᕗᖅ ᖃᖓᕋᑖᖅ ᐱᕙᒌᔭᕋᑖᓚᐅᖅᑕᑦᑎᓐᓂ, ᐅᖃᐅᓯᕗᑦ 2.0, 

ᓄᓇᑦᑎᓐᓂ ᐱᓕᕆᐊᖃᕋᓱᐊᖅᐳᒍᑦ ᓴᙱᓂᖅᑖᖁᓗᒍ ᐃᓄᒃᑎᑐᑦ, ᐱᓗᐊᖅᑐᒥᑦ ᐅᖃᐅᓯᓕᕆᓂᕐᒥᑦ 

ᐃᓕᓐᓂᐊᕐᓂᒃᑯᑦ, ᐅᖃᐅᓯᖅ ᐱᓕᕆᐊᖑᓗᓂ, ᐅᖃᐅᓯᕐᓂᑦ ᐱᔨᑦᑎᕐᓂᖅ ᐊᒻᒪ ᐅᖃᐅᓯᕐᒥᑦ ᐅᑎᖅᑎᑦᑎᓂᖅ. 

ᐊᕐᕌᒍᓂᐊᖅᑐᖅ, ᐃᓕᓴᒃᑲᓐᓂᖅᐳᒍᑦ $1 ᒥᓕᐊᓐᓂᒃ ᒐᕙᒪᒃᑯᑦ ᐅᖃᐅᓯᓕᕆᕝᕕᐊᓂ. 

ᐅᓪᓗᒥᒨᖓᓕᖅᑎᑉᐸᕗᑦ ᑐᑭᓕᐅᕆᓂᕐᒧᑦ ᐊᑐᐊᒐᖏᑦ, ᒐᕙᒪᒃᑯᑦ ᐊᑐᖃᑦᑕᖅᑕᖏᑦ ᐊᑲᐅᓯᔾᔫᒥᖁᓗᒋᑦ 

ᑕᐃᑲᙵᑦ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᑦ. ᓇᓗᓇᐃᖅᓯᒪᑦᑎᐊᕆᕙᕗᑦ ᐊᑐᖃᑦᑕᖅᑕᕗᑦ 

ᐃᖅᑲᓇᐃᔭᕐᕕᓕᒫᓂᒃ ᑭᒃᑯᑐᐃᓐᓇᕐᓄᓪᓗ ᑭᒡᒐᖅᑐᐃᔪᓂ ᐃᓗᐊᓂ ᑐᓴᐅᒪᖃᑦᑕᐅᑎᖃᑦᑕᖅᑐᓂ ᐊᒻᒪ 

ᑭᒃᑯᑐᐃᓐᓇᕐᓄᑦ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᑦ.  

ᐱᖃᑕᐅᒋᕗᖅ, ᓄᓇᕗᒻᒥᑦ ᒐᕙᒪᒃᑯᑦ ᐱᒋᐊᕐᓂᐊᓯᕗᑦ ᐊᕐᕌᒍᓛᖅᑐᒥᑦ ᑲᑎᖅᓱᖅᓯᒪᔭᕗᑦ ᑕᑯᔭᒐᖃᕐᕕᐊᓂ 

ᐊᒻᒪ ᐃᑦᑕᕐᓂᓴᑐᖃᕕᓂᖏᓐᓂᒃ. ᐋᑑᕙᕈᔪᖕᒥᑦ 175,000−ᓂᒃ ᐱᖁᑎᖃᖅᐳᑦ ᐃᓂᖃᖅᑎᑕᐅᑦᑎᐊᖅᖢᑎᒃ. 

ᐊᕐᕌᒎᓂᐊᖅᑐᖅ ᐃᓕᖅᑯᓯᓕᕆᔨᒃᑯᑦ ᐱᕙᒌᔭᖅᓯᒪᕗᑦ ᓈᓴᐃᓗᑎᒃ ᐱᓕᕆᐊᖃᕐᓗᑎᒡᓗ ᓄᓇᕗᒻᒥᑦ 

ᑲᑎᖅᓱᖅᓯᒪᔭᖏᓐᓂᒃ ᓴᖅᑭᑎᑦᑎᓛᕐᓗᑎᑦ. ᑖᒃᑯᐊ ᑲᑎᑕᐅᓯᒪᔪᑦ 4,000−ᓂᑦ ᐊᕐᕌᒍᓂ 

ᐃᓅᓯᓕᕆᓚᐅᖅᓯᒪᔭᑦᑎᓐᓂ. ᐊᑐᐃᓐᓇᐅᓕᒑᔪᑦ ᓄᓇᕗᒻᒥᐅᓄᑦ ᐃᓕᓐᓂᐊᕈᑎᑦᑎᐊᕙᐅᓗᑎᒃ ᓯᕗᓕᑦᑎᓐᓄᑦ.  

ᐃᓕᖅᑯᓯᖅᐳᑦ ᐱᙳᐊᕈᑎᑦᑎᐊᕙᖃᐅᖅᐳᑦ. ᐊᕐᕌᒍᓛᖅᑐᖅ ᓄᓇᕗᒻᒥᑦ ᐱᙳᐊᖅᑎᑦ ᐱᙳᐅᓛᓕᕐᒥᓄᑦ 

ᐅᑭᐅᖅᑕᖅᑐᒥᑦ ᐅᑭᐅᕐᒥᑦ ᐱᙳᐊᕕᒡᔪᐊᕐᓂᐊᖅᑎᓪᓗᒋᑦ. ᕗᐊᑦᕼᐅᔅᒥᑦ 300-ᓂᒃ ᐱᙳᐊᖅᑎᓂ ᐊᒻᒪ 

ᐱᙳᐊᖅᑎᑦ ᐃᓚᖏᓐᓄᑦ ᐱᙳᐊᕕᒡᔪᐊᓛᖅᑐᓄᑦ. ᓄᓇᓕᖕᓂᑦ ᒐᕙᒪᒃᑯᓪᓗ ᐱᔨᑦᑎᕋᖅᑎᒃᑯᑦ ᐱᙳᐊᖅᑎᓂ 

ᑐᓂᓯᓛᖅᑐᑦ $1.6 ᒥᓕᐊᓐᓂᒃ ᐃᑲᔪᕋᓱᐊᕐᓗᑎᑦ.  

ᑲᑐᔾᔨᖃᑎᒌᓐᓂᕗᑦ  

ᑭᖑᓕᕐᒥᑦ, ᐅᖃᐅᓯᖃᕐᓚᖓ ᑲᑐᔾᔨᖃᑎᒌᖕᓂᕗᑦ ᐱᕙᒌᔭᖅᑕᕗᓪᓗ ᓴᙱᓂᖅᑖᖁᓗᒍ 

ᐃᖅᑲᓇᐃᔭᖅᑐᓕᕆᓂᕐᒨᖓᓂ ᐊᒻᒪ ᐅᓄᖅᓯᒋᐊᕐᑎᑦ ᐃᓄᐃᑦ ᐃᖅᑲᓇᐃᔭᖅᑖᖁᓗᒋᑦ.  

ᒐᕙᒪᐅᖏᑦᑐᑦ ᐱᓇᓱᐊᖅᑕᖏᓐᓂᒃ ᑭᒃᑯᑐᐃᓐᓇᕐᓄᑦ ᐱᔨᑦᑎᕋᖅᑎ ᐱᔪᓐᓇᕐᓂᖃᖏᑦᑐᑦ, 

ᐊᖏᖅᓯᒪᖏᑦᑐᑦ ᐊᒻᒪ ᐱᓇᔪᖏᑦᑐᑦ. ᐃᖅᑲᓇᐃᔭᖅᑎᕗᑦ ᐊᑐᕆᐊᖃᖅᑕᑦᑎᓐᓂᒃ ᒪᓕᒋᐊᖃᖅᑐᑦ, ᑭᓯᐊᓂ 

ᐅᐸᒋᐊᓕᒃᐳᑦ ᓱᓕ ᐅᖓᓯᒃᑐᐊᓗᒃ ᓇᓯᓇᓱᒃᑎᓪᓗᑕ ᐃᓄᖕᓂᑦ.   

ᒪᓕᒐᓕᐅᕐᕕᖕᒥᖔᖅᑐᓕᒫᑦ ᖃᔅᓯᐅᓂᖏᑦ ᖃᐅᔨᒪᔪᐃᓐᓇᐅᕗᑦ. ᑕᑯᓇᒃᑎᐊᕐᓗᒍ, ᐱᖓᓱᑦ ᐃᖅᑲᓇᐃᔮᑦ 

ᒐᕙᒪᑦᑎᓐᓂ, ᐊᑕᐅᓯᖅ ᐃᓄᖕᒧᑦ ᐃᖅᑲᓇᐃᔮᕆᔭᐅᔪᖅ, ᐊᐃᑉᐸᖓ ᐃᖅᑲᓇᐃᔭᖏᖢᓂ ᐱᖓᔪᙵᓪᓗ 

ᐃᖅᑲᓇᐃᔮᒃᓴᖅ ᐃᓄᖃᖏᖢᓂ. ᐃᖅᑲᓇᐃᔮᑦ ᐃᓄᖃᖏᑦᑐᑦ ᐃᓐᓄᒐᓱᖃᑦᑕᕋᑦᑎᒍᑦ, ᐱᕕᒡᔪᐊᕆᖃᑦᑕᖅᑕᕗᑦ 

ᒐᕙᒪᒃᑯᓐᓂᓪᓗ ᑭᒡᒐᖅᑐᐃᑦᑎᐊᕈᒪᕗᒍᑦ ᐃᓄᖕᓄᑦ ᐱᔨᑦᑎᕋᒥᑦ. ᑭᓯᐊᓂᑦᑕᐅᖅ, ᐅᓄᖅᑐᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᑦ ᐃᓱᓕᑦᑎᓯᒪᒋᐊᖃᕐᒪᑕ ᖁᑦᑎᖕᓂᓖᑦ 12−ᓂᑦ. ᓯᓚᑦᑐᖅᓴᕐᕕᖕᒥᑦ ᓯᓚᑦᑐᖅᓴᕐᕕᒡᔪᐊᒥᒡᓘᓐᓃᑦ 

ᐃᓱᓕᑦᑎᓯᒪᒋᐊᓖᑦ ᐱᐅᓂᖅᓴᐅᒐᔭᖅᐳᑦ. ᐃᓕᓐᓂᐊᖅᓯᒪᓂᖅ ᐱᔪᓐᓇᐅᓂᖅᑖᖅᓯᒪᔪᓪᓗ ᐱᔭᕆᐊᖅᑕᕗᑦ 

ᐊᒻᒪ, ᐅᖃᓚᐅᖅᓯᒪᒐᒥ, ᐊᑲᐅᓯᑎᑦᑎᔫᒥᓯᒪᕗᒍᑦ ᐱᔨᑦᑎᖅᑕᑦᑎᓐᓂᒃ ᑕᒪᕐᒥᑦ ᐃᓕᓐᓂᐊᕐᕕᑦᑎᓂ ᐊᒻᒪ 

ᐃᖅᑲᓇᐃᔭᕐᕕᖕᒥᑦ ᐃᓕᓐᓂᐊᖅᑐᓂ.  

ᐄᑉᐳ 1−ᒥᑦ, ᒐᕙᒪᕗᑦ ᓴᖅᑭᑎᑦᑎᓂᐊᖅᑐᑦ ᓄᑖᓂ ᐃᖅᑲᓇᐃᔭᖅᑐᓕᕆᔨᒃᑯᓐᓂᖔᖅᑐᓂ. 

ᐊᒃᓱᕉᑎᒋᓂᖅᐹᕆᕚ ᑭᖑᓪᓕᖅᐹᖅᓱᓕᕐᓗᑎᑦ ᐊᑲᐅᓂᓕᒑᒥᑦ ᐃᓄᖕᓄᑦ ᐃᖅᑲᓇᐃᔭᖅᑖᕈᑎᓪᓚᕆᒥᑦ 

ᐱᕙᒌᔭᕐᓗᑎᑦ ᓄᑖᙳᖅᑎᑦᑎᓗᑎᒡᓗ ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐱᕙᒌᔭᖅᑕᒥᓂ ᑕᒪᕐᒥᑦ 

ᑐᕌᒐᖃᕐᓗᑎᑦ ᐃᓄᐃᑦ ᐃᖅᑲᓇᐃᔭᕈᓐᓇᖅᓯᒃᑲᓐᓂᖁᓗᒋᑦ ᓴᙱᓂᖅᑖᕐᓗᑎᒡᓗ ᐃᓄᐃᑦ ᐊᐅᓚᑦᑎᔨᙳᕐᓗᑎᑦ 

ᒐᕙᒪᓕᒫᒧᑦ.   

ᒐᕙᒪᒃᑯᑦ ᓂᕈᐊᖅᓯᒪᕗᑦ ᐃᓄᐃᑦ ᐃᖅᑲᓇᐃᔭᕈᓐᓇᖅᓯᒃᑲᓐᓂᖁᓗᒋᑦ ᐱᕙᒌᔭᐅᓗᑎᑦ 

ᐃᑲᔪᖅᑕᐅᔪᓐᓇᖁᓗᒋᑦ 2023-ᖑᕋᓱᖕᓂᖓᓂ. ᐃᖅᑲᓇᐃᔭᕐᕕᓕᒫᑦ ᑭᒃᑯᑐᐃᓐᓇᕐᓄᓪᓗ ᐱᔨᑦᑎᕋᖅᑎᑦ 

ᓂᕈᐊᖅᓯᒪᖕᒪᑕ ᑐᕌᒐᖃᖅᓗᑎᒃ ᓇᓗᓇᐃᖅᓯᒪᐊᑦᑎᖢᓂ ᐱᓕᕆᐊᒃᓴᓂ ᐱᕙᒌᔭᖅᓯᒪᕚᓂ ᕿᓚᒻᒥᐅᔪᒥᑦ, 

ᐊᑯᓂᐅᓗᐊᖏᑦᑐᒥᑦ ᐊᒻᒪ ᐊᑯᓂᓕᒑᒥᑦ ᓯᕗᓂᕐᓴᒧᑦ. ᑎᑎᖅᑲᑦ 2018-ᒥᖔᖅᑐᑦ ᓄᓇᕗᒻᒥᑦ ᐃᓄᐃᑦ 

ᐃᖅᑲᓇᐃᔭᖅᑐᓕᕆᔨᒃᑯᑦ ᖃᐅᔨᓴᖅᑕᒥᓂ ᐃᑲᔪᕋᓱᐊᖅᐳᑦ ᑐᑭᓯᒪᖁᓗᒋᑦ ᐊᑐᖅᑕᐅᖃᑦᑕᖅᑐᕕᓂᕐᓂᑦ 

ᐅᓪᓗᒥᒨᖓᔪᓂᒡᓗ ᐃᓄᐃᑦ ᐃᖅᑲᓇᐃᔭᕐᕕᖕᓂ ᐊᑐᐃᓐᓇᐅᕗᑦ ᓄᓇᑦᑎᓐᓂ ᐊᒻᒪ ᓄᓇᓕᖕᓂᖔᖅᑐᓂ. 

ᑖᓐᓇ ᑎᑎᖅᑲᖅ ᐃᑲᔪᕐᓂᐊᖅᐳᖅ ᑭᖑᓕᖅᐹᖅᓱᓕᕐᓗᓂ ᐃᓄᐃᑦ ᐃᖅᑲᓇᐃᔭᒃᓴᓄᑦ ᐱᓇᓱᐊᖅᑕᑦᑎᓐᓂ 

ᐱᓕᕆᐊᒃᓴᐅᓕᒑᔪᓂ ᐱᕙᒌᔭᖅᓯᒪᕗᖅ 2023-ᒥᑦ. ᓯᕗᓪᓕᐅᔾᔭᕗᑦ ᐱᓇᓱᐊᖅᑕᕗᑦ.   

ᑎᓯᑉᐱᕆᐅᓚᐅᖅᑐᒥᑦ ᖃᔅᓯᐅᓪᓚᕆᒃᑲᓗᐊᕐᒪᖔᑦ ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓂ 

ᑲᑐᔾᔨᖃᑎᑦᑎᓐᓂᓗ 1,770-ᖑᓕᖅᐳᑦ. ᖃᔅᓯᐅᓂᖏᑦ ᓇᓪᓕᐅᓐᓂᖅᓲᖅᑕᐅᔪᒥᓇᖅᐳᑦ ᓱᖃᐃᒻᒪᑦ ᐃᓄᐃᑦ 

ᐃᖅᑲᓇᐃᔭᖅᑎᕗᑦ ᑕᐃᑲᙵᓂ 1999−ᒥᓂ ᒪᕐᕈᐃᖅᓱᖅᓯᒪᓕᖅᐳᑦ. ᐅᖃᒃᓂᕈᒥᓇᖅᐳᑦ. ᒪᕐᕈᐃᓕᖓᓕᖅᐳᖅ 

ᐅᓄᖅᑐᑦ ᐃᓄᐃᑦ ᐃᖅᑲᓇᐃᔭᓕᕐᓂᖓᓂ ᓄᓇᕗᑦ ᒐᕙᒪᖓᓂ ᐅᓪᓗᒥᐅᔪᖅ 20-ᓂᑦ ᐊᕐᕌᒍᓂ.  

ᓱᖃᐃᒻᒪᓗ ᖃᐅᔨᒪᔪᓐᓇᐅᕗᒍᑦ ᐱᕙᓪᓕᐊᓂᕆᔭᖓᑦ ᐱᓇᓱᐊᖅᑕᑦᑎᓐᓂ ᑎᑭᐅᑎᓯᒪᕗᖅ. ᐊᕐᕌᒍᓂ 

7−ᖑᓕᖅᐳᖅ, ᐃᓄᐃᑦ ᐃᖅᑲᓇᐃᔭᖅᑐᑦ ᐅᓄᖅᓯᓯᒪᖕᒪᑕ, ᐃᓄᐃᑦ ᑭᒡᒐᖅᑐᐃᔪᑦ ᒐᕙᒪᒃᑯᓐᓂ 

ᑎᑭᐅᒪᐸᓗᒃᑐᓂᒃ 50% ᐳᓴᓐᑎᓄᑦ. ᐃᖅᑲᓇᐃᔭᖃᑎᒋᔭᐅᕗᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓂ 

ᐱᔭᐅᕆᐊᖃᓪᓚᕆᒃᑐᖅ ᑭᒡᒐᖅᑐᐃᑦᑎᐊᕋᔭᕐᒪᑦ ᐃᓄᖕᓄᑦ ᐱᔨᑦᑎᖅᑕᑦᑎᓐᓂ.  

 ᐱᖃᑕᐅᕗᖅ, ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓇᓱᐊᕐᒪᑕ ᓯᕗᒻᒧᐊᒃᓴᐃᓗᑎᒃ ᖃᓄᐃᖏᑦᐊᓂᕐᒧᑦ ᐊᒻᒪ 

ᐊᑲᐅᖏᓕᐅᕈᓂ ᐋᖅᑭᒃᓯᓇᓱᐊᕐᓗᑎᑦ ᐊᑲᐅᓯᔾᔪᒥᖁᓗᒍ ᒐᕙᒪᒃᑯᓂ ᐃᖅᑲᓇᐃᔭᕐᕕᐊᓂ. ᐃᖅᑲᓇᐃᔭᕐᕕᐊ 

ᓴᓇᔪᒪᕗᑦ ᐅᒃᐱᕆᓱᖃᑦᑕᐅᑦᑎᐊᕐᓂᒥᑦ ᐃᖅᑲᓇᐃᔭᕐᕕᖕᒥᑦ ᒪᓕᑦᑎᐊᕐᓗᑎᑦ ᐃᓄᐃᑦ ᐅᒃᐱᕆᔭᖏᓐᓂᒃ. 

ᐊᕐᕌᒍᓂᐊᖅᑐᖅ ᐱᓕᕆᐊᒃᓴᑦᑎᓐᓂ ᐋᖅᑭᒃᓱᐃᓂᐊᖅᑐᒍᑦ ᐋᖅᑭᒃᑲᐅᑎᒋᓗᒋᓪᓗ.  

ᐃᓱᓕᓪᓗᒍ  

ᐅᖃᖅᑎ, ᑕᕝᕙᐅᕗᑦ. ᑕᑯᓯᒪᕗᑎᑦ ᖃᓄᖅ ᐱᓕᕆᐊᖃᓯᒪᑦᑎᐊᕋᒥᑦ ᒐᕙᒪᕗᑦ, ᐱᓕᕆᑦᑎᐊᕋᓱᖅᖢᑎᑦ, 

ᑲᔪᓯᑎᑦᑎᓇᓱᐊᖅᖢᑎᒡᓗ ᐱᓇᓱᖅᑕᑦᑎᓐᓂ ᑐᕌᖅᑕᕗᒥᑦ.  ᐅᖃᖅᓯᒪᒐᑦᑕ ᑐᕌᖅᑕᕗᒥᑦ, ᓄᓇᕗᒻᒥᐅᑦ 

ᐱᓪᓗᒋᑦ ᓇᖕᒥᓂᖅ ᑲᒪᔪᓐᓇᖅᓯᓂᐊᖅᑐᒍᑦ ᖃᓄᐃᖏᑦᑎᐊᖃᑦᑕᖁᓗᒋᓪᓗ. 

ᐱᕙᓪᓕᐊᔾᔪᑎᑖᖅᑐᒃᑲᓐᓂᕐᓂᐊᓯᕗᒍᑦ, ᓄᓇᕗᑦ ᓴᙱᓂᖅᑖᖅᑎᓪᓗᒍ ᓇᓪᓕᐅᓐᓂᖅᓲᕐᓗᑕᓗ 

ᐊᔾᔨᐅᖏᑦᑑᓂᑦᑎᓐᓂ. ᐱᓇᓱᐊᖅᑕᕙᓪᓗ ᐱᓕᕆᐊᖃᑎᒌᓂᐊᖅᑕᕗᑦ ᑲᑐᔾᔨᖃᑎᕗᑦ.  

ᑖᒃᑯᐊ ᐊᖏᖅᓯᒪᔭᕗᑦ ᐊᒃᓱᕈᖕᓇᖅᑐᑰᖅᑎᓪᓗᑕ ᖃᓄᐃᖏᑦᑎᐊᕈᑎᒋᔪᓐᓇᕋᑦᑎᒍᑦ ᐅᓄᖅᑐᑦ, 

ᐊᒃᓱᕉᑎᒋᔭᕗᓪᓗ ᐋᖅᑭᑲᐅᑎᒋᔪᓐᓇᖏᖢᑎᑦ. ᑭᓯᐊᓂ ᓄᓇᕗᒻᒥᐅᑦ ᑕᑯᑎᑦᑎᓯᒪᕗᑦ ᑲᔪᓯᑎᑦᑎᐊᖅᓯᒪᒐᒥᑦ 

ᑲᑐᔾᔨᖃᑎᑦᑎᓐᓂ ᐊᒻᒪ ᐃᓄᒃᑎᒍᑦ. ᒪᓕᒐᓕᐅᕐᕕᖕᒥᑦ, ᐱᓕᕆᐊᖃᑎᑦᑎᐊᖃᑦᑕᖅᐳᑦ, ᓂᕈᐊᖅᑕᐅᓯᒪᓪᓗᑎᑦ 

ᓄᓇᕗᒻᒥᐅᑦ ᑲᔪᑦᑎᐊᖁᓗᑕ ᐊᑕᐅᑦᑎᑯᓪᓗ.  

ᒫᓇᐅᓕᖅᑐᖅ, ᓄᓇᕗᒻᒥᑦ ᓇᓪᓕᐅᓐᓂᖅᓯᐅᓕᒑᓕᖅᐳᒍᑦ 20-ᒋᓕᐊᖅᑕᖓᓂ, ᓂᕆᐅᒃᐳᒍᓪᓗ 

ᐊᕐᕌᒍᓕᒑᔪᓂ ᐊᕙᑎᓂ ᐱᓇᓱᐊᒃᑲᓐᓂᕐᓗᑕᓗ, ᓂᕆᐅᖕᓂᖃᕐᓗᑕ, ᐱᓇᔪᒡᓗᑕ ᐊᒻᒪ ᐱᒻᒪᕆᐅᑎᑦᑎᓗᑕ 

ᐃᓄᖕᓄᑦ, ᐱᖅᑯᓯᕐᒥᑦ ᖃᓄᖅᑑᕈᓐᓇᕐᓗᑕᓗ ᑲᑎᑕᐅᓯᒪᒐᑦᑕ.  

ᒪᓕᒐᓕᐅᕐᕕᖕᒥᑦ ᓂᕈᐊᖅᑕᐅᕋᑖᖅᑎᓪᓗᖓ, ᐱᕙᓪᓕᐊᔪᓕᕆᔨᒥᑦ ᐊᑖᑕᒐ ᐊᐱᖅᓱᖅᑕᐅᓚᐅᖅᓯᒪᖕᒪᑦ, 

ᔪᐊᔾᔨ ᕼᐃᒃᔅ ᐊᖓᔪᒃᖠᖅ − ᐅᖃᖅᑎᑕᐅᓚᐅᖅᓯᒪᔪᖅ ᒪᓕᒐᓕᐅᕐᕕᐊᓂ ᒫᓂᑑᕙᒥᑦ − ᐅᐱᕆᒍᓱᖕᒪᖔᑦ 

ᐅᕙᓐᓂ ᐱᓕᕆᐊᕆᖃᑦᑕᓚᐅᖅᓯᒪᔮᓂ ᒪᓕᒃᒪᙶᒪ. ᑭᐅᓚᐅᖅᓯᒪᕗᖅ ᐱᓕᕆᐊᕆᖃᑦᑕᓚᐅᖅᓯᒪᔮᓂ 

ᒪᓕᖁᖔᕐᓂᕋᖅᖢᓂᖓ ᐊᒻᒪ ᐱᐅᓂᖅᓴᒥᑦ ᐱᓕᕆᐊᕆᓚᐅᖅᓯᒪᔭᕐᓂᑦ ᐱᓕᕆᐊᖃᖔᓕᖅᐳᖅ.   

ᐅᓪᓗᒥᐅᔪᖅ ᐅᐱᒍᓱᒃᐳᖓ ᐱᓕᕆᐊᒐᒃᓴᒃᑲ ᐅᖃᐅᓯᕆᔪᓐᓇᕋᒃᑭᑦ ᐅᖃᖅᑎ.   

ᐊᑐᐃᓐᓇᐅᕗᒍᑦ ᐱᓕᕆᐊᖃᕋᓱᐊᖅᑎᓪᓗᑕ. ᐱᓇᓱᐊᕈᒪᕗᒍᑦ. ᓯᕗᒻᒧᐊᒃᓴᐃᓇᓱᐊᕆᕗᒍᓪᓗ 

ᑲᔪᓯᑦᑎᐊᕈᓐᓇᖁᓗᑕ.   

ᖁᔭᓐᓇᒦᒃ ᐅᓪᓗᒥᑦ ᓴᖅᑭᑎᑦᑐᓐᓇᕋᒃᑯᑦ ᒐᕙᒪᒃᑯᑦ 1019−2020−ᒥᑦ ᑮᓇᐅᔭᕐᓂᑦ ᐊᑐᖅᑐᒃᓴᓂ.  

 


